
 Монгол Улсын Их Хурлын 2020 оны хаврын ээлжит чуулганы
Эдийн засгийн байнгын хорооны 4 дүгээр сарын 28-ны өдөр
/Мягмар гараг/-ийн хуралдааны товч тэмдэглэл
 

Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 
 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 40 минутад Төрийн ордны “Жанжин Д.Сүхбаатар” танхимд эхлэв. 
 
Чөлөөтэй: Х.Болорчулуун, Д.Дамба-Очир, Б.Дэлгэрсайхан, З.Нарантуяа, С.Чинзориг, Б.Чойжилсүрэн, Л.Энх-Амгалан. 
 
Нэг.“Монгол Улсын эдийн засаг, нийгмийг 2019 онд хөгжүүлэх үндсэн чиглэл”-ийн биелэлт /Засгийн газар 2020.04.02-ны өдөр өргөн мэдүүлсэн/
 
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Улсын Их Хурлын гишүүн, Зам, тээврийн хөгжлийн сайд Б.Энх-Амгалан, Улсын Их Хурлын гишүүн, Барилга, хот байгуулалтын сайд Х.Баделхан, Монголбанкны Ерөнхий эдийн засагч Д.Ган-Очир, мөн банкны Нөөцийн удирдлага, санхүүгийн зах зээлийн газрын захирал А.Энхжин, Мөнгөний бодлогын газрын захирал Б.Баярдаваа, Үндэсний статистикийн хорооны дэд дарга Ч.Баянчимэг, мөн хорооны Үндэсний тооцоо, шинжилгээ, судалгааны газрын дарга А.Дэмбэрэл, Эдийн засгийн газрын дарга Э.Эрдэнэсан, Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис, Гүйцэтгэлийн аудитын газрын захирал бөгөөд тэргүүлэх аудитор С.Оюунгэрэл, Санхүүгийн зохицуулах хорооны дэд дарга Т.Цэрэнбадрал, Ажлын албаны дарга Т.Жамбаажамц, Банк бус санхүүгийн байгууллагын газрын дарга Б.Итгэлсүрэн, Үнэт цаасны газрын дарга С.Цэрэндаш, Сангийн яамны Эдийн засгийн бодлогын газрын дарга Г.Батхүрэл, Эдийн засгийн бодлогын газрын ахлах мэргэжилтэн Ж.Ганбаяр, Зам, тээврийн хөгжлийн яамны Төрийн нарийн бичгийн дарга С.Батболд, Хяналт, шалгалт, үнэлгээ, дотоод аудитын газрын дарга Н.Энхболд,  Бодлого, төлөвлөлтийн газрын ахлах мэргэжилтэн Э.Мөнхнасан, Эрчим хүчний дэд сайд Т.Гантулга, Бодлого, төлөвлөлтийн газрын дарга Г.Энхтайван, Барилга, хот байгуулалтын яамны Төрийн нарийн бичгийн дарга С.Магнайсүрэн, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Т.Жамбалцэрэн, Бодлого, төлөвлөлтийн газрын дарга Ч.Тавинжил нар оролцов.
 
Хуралдаанд Улсын Их Хурлын Эдийн засгийн байнгын хорооны ажлын албаны зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав. 
 
“Монгол Улсын эдийн засаг, нийгмийг 2019 онд хөгжүүлэх үндсэн чиглэл”-ийн биелэлтийн талаарх танилцуулгыг Сангийн сайд Ч.Хүрэлбаатар, үндсэн чиглэлийн биелэлтэд хийсэн гүйцэтгэлийн аудитын тайланг Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис нар танилцуулав. 
 
Танилцуулга болон гүйцэтгэлийн аудитын тайлантай холбогдуулан Улсын Их Хурлын гишүүн М.Оюунчимэг, Я.Содбаатар, Б.Баттөмөр, Д.Эрдэнэбат, Д.Тэрбишдагва нарын тавьсан асуултад Сангийн сайд Ч.Хүрэлбаатар, Зам, тээврийн хөгжлийн сайд Б.Энх-Амгалан, Барилга, хот байгуулалтын сайд Х.Баделхан, Эрчим хүчний дэд сайд Т.Гантулга, Барилга, хот байгуулалтын яамны Төрийн нарийн бичгийн дарга С.Магнайсүрэн, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Т.Жамбалцэрэн, Монголбанкны Ерөнхий эдийн засагч Д.Ган-Очир, Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис нар хариулж, тайлбар хийв. 
 
Улсын Их Хурлын гишүүн Д.Тэрбишдагва үг хэлэв. 
 
Байнгын хорооноос гарах санал, дүгнэлтийг Улсын Их Хурлын гишүүн Д.Тэрбишдагва Улсын Их Хурлын чуулганы нэгдсэн хуралдаанд танилцуулахаар тогтов.   
 
Уг асуудлыг 15 цаг 48 минутад хэлэлцэж дуусав. 
 
Хоёр.“Коронавируст халдвар /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төсөл /Улсын Их Хурлын гишүүн Б.Баттөмөр нарын 6 гишүүн 2020.04.24-ний өдөр өргөн мэдүүлсэн, хэлэлцэх эсэх/
 
Хэлэлцэж буй асуудалтай холбогдуулан Монголбанкны Нөөцийн удирдлага, санхүүгийн зах зээлийн газрын захирал А.Энхжин, Санхүүгийн зохицуулах хорооны дэд дарга Т.Цэрэнбадрал, мөн хорооны Банк бус санхүүгийн байгууллагын газрын дарга Б.Итгэлсүрэн, Үнэт цаасны газрын дарга С.Цэрэндаш, Харилцаа холбооны зохицуулах хорооны Өргөн нэвтрүүлгийн зохицуулалтын газрын дарга А.Лувсан-Очир нар оролцов.
 
Хуралдаанд Улсын Их Хурлын Эдийн засгийн байнгын хорооны ажлын албаны зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав. 
 
Төслийн үзэл баримтлалын талаар илтгэлийг Улсын Их Хурлын гишүүн Б.Баттөмөр танилцуулав. 
 
Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
 
Ж.Ганбаатар: “Коронавируст халдвар /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  
  4
Татгалзсан: 

  8
Бүгд:


12

33.3 хувийн саналаар дэмжигдсэнгүй. 
 
Улсын Их Хурлын гишүүн М.Оюунчимэгийн дэмжсэн санал техникийн саатлын улмаас эсрэг гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.
 

Ж.Ганбаатар: Улсын Их Хурлын гишүүн М.Оюунчимэгийн гаргасан горимын саналыг дэмжье гэсэн санал хураалт явуулъя. 
 
Зөвшөөрсөн: 
  
  6
Татгалзсан:

  4
Бүгд:


10
60.0 хувийн саналаар горимын санал дэмжигдлээ.
 
Ж.Ганбаатар: “Коронавируст халдвар /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  
  6
Татгалзсан:

  4
Бүгд:


10
60.0 хувийн саналаар дэмжигдлээ.
 

Байнгын хорооноос гарах санал, дүгнэлтийг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов.   
 

Хуралдаан 1 цаг 22 минут үргэлжилж, 19 гишүүнээс 12  гишүүн ирж, 63.2  хувийн ирцтэйгээр 16 цаг 02 минутад өндөрлөв. 

МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ
ЭДИЙН ЗАСГИЙН БАЙНГЫН ХОРООНЫ 4 ДҮГЭЭР САРЫН 28-НЫ ӨДӨР
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Ж.Ганбаатар: Байнгын хорооны гишүүдийн ирц 57.9 хувьтай байна. Байнгын хорооны өнөөдрийн хуралдааныг эхлүүлж байна. 
 
Хэлэлцэх асуудлыг танилцуулъя. Нэгдүгээрт, “Монгол Улсын эдийн засаг, нийгмийг 2019 онд хөгжүүлэх үндсэн чиглэл”-ийн биелэлт хэлэлцэнэ. 
 
Хоёрдугаарт, “Коронавируст халдварт /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төсөл. Их Хурлын гишүүн Б.Баттөмөр нарын 6 гишүүний өргөн мэдүүлснийг хэлэлцэх эсэх асуудлыг ярилцана. 
 
Хэлэлцэх асуудалтай холбоотой саналтай Байнгын хорооны гишүүд байна уу? Алга байна. Хэлэлцэх асуудалдаа оръё. 
 
Нэг.“Монгол Улсын эдийн засаг, нийгмийг 2019 онд хөгжүүлэх 
үндсэн чиглэл”-ийн биелэлт
 
 “Монгол улсын эдийн засаг, нийгмийг 2019 онд хөгжүүлэх үндсэн чиглэлийн биелэлт”-ийн талаар хэлэлцэнэ.
 
Засгийн газрын товч танилцуулгыг Монгол Улсын сайд, Сангийн сайд Ч.Хүрэлбаатар хийнэ. Ч.Хүрэлбаатар сайдын микрофоныг өгье. 
 
Ч.Хүрэлбаатар: Эдийн засгийн байнгын хорооны дарга, Улсын Их Хурлын эрхэм гишүүд ээ, 
 
Монгол Улсын Үндсэн хуулийн Хорин тавдугаар зүйлийн 1 дэх хэсгийн 7, Засгийн газрын тухай хуулийн Хорин зургадугаар зүйлийн 7 дахь хэсгийг үндэслэн Улсын Их хурлын 2018 оны 37 дугаар тогтоолоор батлагдсан Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтийг хуулийн хугацаанд гарган Засгийн газрын хуралдаанаар хэлэлцэн Улсын Их Хуралд өргөн мэдүүлсний дагуу танилцуулж байна. 
 
Монгол Улсын эдийн засаг, нийгмийг 2019 онд хөгжүүлэх үндсэн чиглэлд туссан нийт 135 арга хэмжээнээс 79 нь “Монгол Улсын тогтвортой хөгжлийн үзэл баримтлал 2030”-тай, 125 нь Засгийн газрын 2016-2020 оны үйл ажиллагааны хөтөлбөртэй, 27 нь төрөөс баримтлах бодлоготой, 6 нь бусад бодлогын баримт бичиг бичгүүдтэй тус тус уялдсан байна. 
 
Монгол Улсын эдийн засаг, нийгмийг 2019 онд хөгжүүлэх үндсэн чиглэлийн 5 бодлого, 20 зорилт, 135 арга хэмжээний хэрэгжилт 2019 оны жилийн эцсийн байдлаар 78.0 хувьтай гарлаа. 
 
“Монгол Улсын эдийн засаг, нийгмийг 2019 онд хөгжүүлэх үндсэн чиглэл”-ийн биелэлтийг бодлого тус бүрээр нь авч үзвэл макро эдийн засгийн бодлого 80.0 хувь, эдийн засгийн өсөлтийг дэмжих салбаруудын бодлого 61.0 хувь, бүс нутаг, хөдөөгийн хөгжил, байгаль орчны бодлого 74.0 хувь, хүний хөгжлийг дэмжих нийгмийн бодлого 89.3 хувь, засаглал, эрх зүйн шинэчлэл, гадаад бодлого, батлан хамгаалах салбарын бодлого 83.6 хувьтай байна. 
 
Та бүхэнд Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтийн дэлгэрэнгүй тайланг хүргүүлсэн байгаа. Байнгын хорооны хуралд яамдын сайд, Төрийн нарийн бичгийн дарга, газрын дарга нар ирсэн байгаа тул тайлантай холбоотой асуултуудад хариулж, тайлбар өгөхөд бэлэн байна. Баярлалаа. 
 
Ж.Ганбаатар: Ч.Хүрэлбаатар сайдад баярлалаа. Ажлын хэсгийг танилцуулъя. 
 
Энэ чинь Аудитын газраас танилцуулгаа хийх юм байна. Тийм ээ. Үндэсний аудитын газрын орлогч бөгөөд тэргүүлэх аудитор О.Тэнгис. Хэдэн номер дээр байна? Тэр номер луу суух нь зөв байх. Тийшээ суучих. 1 номер дээр суучих. 1 номерын микрофон өгье. Танилцуулга хийхийг урьж байна. 
 
О.Тэнгис: Эдийн засгийн байнгын хорооны дарга Танаа, 
 
Улсын Их Хурлын эрхэм гишүүд ээ, 
 
Үндэсний аудитын газар Төрийн аудитын тухай хуульд заасан бүрэн эрхийн хүрээнд Улсын Их Хурлын 2011 оны 34 дүгээр тогтоолын дагуу Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтэд гүйцэтгэлийн аудит хийж, аудитын тайланг Улсын Их Хуралд хүргүүлсэн болно. 
 
Үндсэн чиглэлийн арга хэмжээг “Монгол Улсын тогтвортой хөгжлийн үзэл баримтлал 2030”, Засгийн газрын 2016-2020 оны үйл ажиллагааны хөтөлбөр, түүнийг хэрэгжүүлэх төлөвлөгөө, салбарын дунд хугацааны бодлогын бичиг баримтуудтай уялдуулан төлөвлөсөн боловч зарим арга хэмжээг бодитой тооцоо судалгаанд үндэслэн төлөвлөөгүйгээс хүрэх түвшинг тодорхой тусгаагүй, хэрэгжих боломжтой хугацааг үндэслэлтэй тооцож төлөвлөөгүй, шалгуур үзүүлэлтийг оновчтой тогтоогоогүй, хэт ерөнхий байдлаар төлөвлөсөн зөрчил жил бүр давтагдсаар байна. 
 
Баталсан арга хэмжээг бүрэн хэрэгжүүлэхэд хүрэлцэхүйц санхүүжилтийг тооцоо судалгаанд үндэслэн бодитоор тооцож санхүүжилтийн эх үүсвэргүй болох дутагдах зэрэг нөхцөл байдал бий болсноос төлөвлөсөн арга хэмжээ хэрэгжихгүй, дутуу хэрэгжих үр дагавар үүсэж буйг аудитын тайланд тодорхой жишээ баримттайгаар тусгасан болно. 
 
Засгийн газраас Монгол Улсын эдийн засаг, нийгмийг 2019 онд хөгжүүлэх үндсэн чиглэлийг боловсруулж 5 бодлого, 20 зорилтын хүрээнд 122 арга хэмжээг 8.5 их наяд төгрөгөөр санхүүжүүлэхээр төлөвлөж Улсын Их Хуралд мэдүүлсэн боловч Улсын Их Хурлаар хэлэлцэх явцад санхүүжилтийн эх үүсвэрийг 671.0 тэрбумаар нэмж, 417.0 тэрбумаар хасаж, 15 арга хэмжээг нэмж, 2 арга хэмжээг хасаж, Улсын Их Хурлын 2018 оны 37 дугаар тогтоолоор нийт 135 арга хэмжээг 8.7 их наяд төгрөгөөр санхүүжүүлэхээр баталсан байна. 
 
Эдийн засаг, нийгмийг 2019 онд хөгжүүлэх үндсэн чиглэлд тусгасан энэхүү 135 арга хэмжээг нийт 8.7 их наяд төгрөгөөр санхүүжүүлэхээр баталснаас 6.1 их наяд төгрөгийн буюу төлөвлөсөн санхүүжилтийн 70.3 хувийн гүйцэтгэлтэй байна. 
 
Энэхүү гүйцэтгэлд анхаарлаа хандуулах юм бол улсын төсвөөс нэг их наяд төгрөгөөр, гадаад эх үүсвэрээр 932.0 тэрбумаар, хувийн хэвшлийн хөрөнгө оруулалтаас 3.5 их наяд төгрөг, Хөгжлийн банк болон тусгай сангуудаас 672.0 тэрбум төгрөгийн нийт 6.1 их наяд төгрөгийн санхүүжилтийг хийсэн байна. 
 
Улсын төсвөөс төлөвлөснөөс 100.0 тэрбумаар санхүүжилтийг илүү хийсэн бол гадаад эх үүсвэрээс 1.4 их наяд, хувийн хэвшлээс 1.3 их наядын хөрөнгө оруулалт дутуу хийгдсэн байна. 
 
Үндэсний аудитын газраас аудитын явцад хэрэгжүүлсэн горим судалгааны үр дүнгээр макро эдийн засгийн бодлого 80.0 хувь, эдийн засгийн өсөлтийг дэмжих салбаруудын бодлого 60.6, бүс нутаг, хөдөөгийн хөгжил, байгаль орчны бодлого 76.7, хүний хөгжил, нийгмийг хөгжүүлэх бодлого 83.5, засаглал, эрх зүйн шинэчлэл, гадаад бодлого, батлан хамгаалах салбарын бодлого 86.4 хувиар тус тус үнэлэгдсэн бол одоо хэрэгжүүлэхээр тооцсон 13 яам, 9 агентлагт хамаарах 135 арга хэмжээний 70 ширхэг нь 100 хувь хэрэгжсэн, 42 нь 70.0 хувь, 11 нь 40.0 хувь, 12 нь хэрэгжээгүй гэж үнэлэгдсэн байна. 
 
Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтийг Үндэсний аудитын газраас аудит хийж 76.9 хувийн хэрэгжилттэй гэж үнэллээ. 
 
Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтэд хийсэн аудитаар илрүүлсэн зүйл, аудитын дүгнэлтэд үндэслэн Улсын Их Хурлын анхааралд 2 асуудал толилуулснаас гадна холбогдох арга хэмжээг хэрэгжүүлэх талаар Засгийн газрын Хэрэг эрхлэх газарт 2, Сангийн сайдад 1, төсвийн ерөнхийлөн захирагч нарт 3, Монголбанканд 1 зөвлөмжийг тус тус өгсөн болно. 
 
Улсын Их Хурлын эрхэм гишүүд ээ, 
 
Та бүхэнд Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтэд хийсэн гүйцэтгэлийн аудитын тайланд тусгасан гол асуудлыг товчлон танилцууллаа. 
 
Ж.Ганбаатар: Баярлалаа. Ажлын хэсгийг танилцуулъя. 
 
Монголбанкнаас Д.Ган-Очир Монголбанкны Ерөнхий эдийн засагч, А.Энхжин Нөөцийн удирдлага, санхүүгийн зах зээлийн газрын захирал, Б.Баярдаваа Мөнгөний бодлогын газрын захирал. Зарим хүмүүс маань аль танхим гэлээ? Нээлттэй сонсголын танхимд байгаа. Сонсогдож байгаа байх гэж бодож байна. 
 
Үндэсний статистикийн хорооноос Статистикийн хорооны дэд дарга Ч.Баянчимэг, А.Дэмбэрэл Үндэсний тооцоо, шинжилгээ, судалгааны газрын дарга, Э.Эрдэнэсан Эдийн засгийн газрын дарга, 
 
Үндэсний аудитын газраас О.Тэнгис Монгол Улсын Ерөнхий аудиторын орлогч бөгөөд тэргүүлэх аудитор, С.Оюунгэрэл Гүйцэтгэлийн аудитын газрын захирал бөгөөд тэргүүлэх аудитор. 
 
Санхүүгийн зохицуулах хорооноос Т.Цэрэнбадрал дэд дарга, Т.Жамбаажамц Ажлын албаны дарга, Б.Итгэлсүрэн, С.Цэрэндаш гээд хүмүүс байна.
 
Сангийн яамнаас Сангийн сайд Ч.Хүрэлбаатар сайд ирсэн байна.  Г.Батхүрэл Эдийн засгийн бодлогын газрын дарга, Ж.Ганбаяр Эдийн засгийн бодлогын газрын ахлах мэргэжилтэн байна. 
 
Зам, тээврийн хөгжлийн яамнаас С.Батболд Төрийн нарийн бичгийн дарга, Н.Энхболд Хяналт, шалгалт, үнэлгээ, дотоод аудитын газрын дарга, Бодлого, төлөвлөлтийн газрын ахлах мэргэжилтэн Э.Мөнхнасан гэсэн хүмүүс ирсэн байна. 
 
Эрчим хүчний яамнаас дэд сайд Т.Гантулга, Бодлого, төлөвлөлтийн газрын дарга Г.Энхтайван. 
 
Барилга, хот байгуулалтын яамнаас Төрийн нарийн бичгийн дарга С.Магнайсүрэн дарга ирсэн байна. 
 
Уул уурхай, хүнд үйлдвэрийн яамнаас Г.Нандинжаргал Төрийн нарийн бичгийн дарга.
 
Хүнс, хөдөө аж ахуйн яамнаас Т.Жамбалцэрэн Төрийн нарийн бичгийн дарга, Ч.Тавинжил Бодлого, төлөвлөлтийн газрын дарга гэсэн ийм ажлын хэсгүүд ирсэн байна.
 
Танилцуулгатай холбоотойгоор асуулттай Байнгын хорооны гишүүд нэрсээ өгөхийг хүсье. Д.Тэрбишдагва гишүүнээр тасаллаа. М.Оюунчимэг гишүүн асуултаа асууя.
 
М.Оюунчимэг: Надад гурван асуулт байна. Нэг дэх нь, гэр хорооллын дахин төлөвлөлтийн асуудал бол манай төр, засгийн нэг номерын бодлого байсан. 2012-2016 онд гацчихсан. Ихэнх компаниуд шүүх дээр ингээд гацчихсан байсан. 
 
2016-2020 оны хувьд энэ гэр хорооллын дахин төлөвлөлтийг нэлээд урагшлуулах ийм зорилт тавьсан боловч одоо энэ дээр харахад энэ бол бас амжилттай болж чадаагүй байна л даа. 
 
Гэхдээ би энэ дээр Барилга, хот байгуулалтын яамны зүгээс жишээлбэл Чингэлтэй дүүргийн Үндэсний олон нийтийн радио, телевиз орчмын дэд бүтцийн шугам сүлжээг хийх ажлыг үнэхээр бас хариуцлагатай сайн хийсэн. Санхүүжилт нь гацчихсан байсныг сүүлийн энэ гурван жилийн хугацаанд Барилга, хот байгуулалтын яам төслийнхөнтэй хамтарч гүйцэтгэлд нь хяналт тавьж ажилласан. 
 
Өнөөдрийн байдлаар энэ бол бараг 99 хувьтай гүйцэтгэл нь дууссан гэж би ойлгож байгаа. Энэ талаар би С.Магнайсүрэн даргыг маш тодорхой мэдээлэл иргэдэд өгөх нь зүйтэй байна. 
 
Төр өөрөө дэд бүтэц, инженерийн шугам сүлжээг нь хийвэл дараа нь газар чөлөөлөлт барилгыг нь бол аяндаа ингээд хувийн хэвшил, нийслэл хийгээд явчихна гэсэн. Одоо ингээд инженерийн шугам сүлжээг нь хийчхэд яагаад энэ маань бас урагшаа ингээд явахгүй байгаад байгаа юм бол доо.  Энэ дээр тодорхой хариулт авахыг хүсэж байна. Энэ нь өөрөө гүйцэтгэл дээр нэлээд хангалтгүй, тэр нөгөө барилга, байшин, барилгажуулах тал дээр нь хангалтгүй гэж гарсан байгаа. Энэ дээр нэг хариулт авъя. 
 
Хоёр дахь зүйл нь, энэ нэг тоо, хоорондын уялдаа холбоо муутайгаас шалтгаалаад байна уу? Ажилгүйдлийн түвшин 2018 онд 7.5, 2019 онд 9.9 болоод ингээд нэмэгдсэн байна. Ажилгүйдлийн түвшин. Энэ нь мэдээж COVID нөлөөлөөгүй байх. Яагаад гэвэл 2019 оных шүү дээ. Энэ эдийн засаг, нийгмийн үзүүлэлт маань. 
 
Гэтэл эндээс хараад байхад Жижиг, дунд үйлдвэрлэлийг дэмжих сангийн зээлийг бас ингээд 40-өөд төслийг амжилттай хэрэгжүүлж энэ мах сүүний чиглэлийн үйлдвэрүүдийг хөгжүүлсний үр дүнд 292 шинэ ажлын байр бий болголоо гээд ингээд гарчихсан байгаа. Тэгсэн хэрнээ 21:100 хөтөлбөр өөрөө амжилттай хэрэгжиж чадаагүй. Энэ бол үр дүнгээ өгсөнгүй гээд энэ дээр бас ингээд гүйцэтгэл дээр харагдаж байна л даа. Энэ зургаа дээр байгаа. Хувийн хөрөнгө оруулалт гээд. 
 
Жижиг, дунд үйлдвэрлэлийг дэмжих сангийн зээлийн тухайд аваад үзэхэд мах, сүүний аж үйлдвэр, үхрийн аж ахуйг өргөтгөхөд зориулж 40 төсөлд 3.8 тэрбум төгрөгийн зээлийн дэмжлэг үзүүлснээр 292 шинэ ажлын байрыг бий болголоо гэж байгаа юм. 
 
Тэгэхээр энэ бол хөдөө орон нутагт ийм ажлын байрыг л бий болгожээ гэж би ойлгож байна л даа. Тэгсэн хэрнээ хөдөө орон нутагт бидний тавьсан нэг гол зорилт бол 21:100 хөтөлбөр байна. Үүнийг бид наад зах нь олон үйлдвэр, зуугаад үйлдвэр бий болгосноороо бараг зуугаад мянган хүнийг ажлын байр бий болгох нөхцөл хангагдана гэж хэлж байсан л даа. 
 
Тэгэхээр энэ хоёрын уялдаа холбоо яагаад байхгүй байна уу, эсвэл энд ингээд яам яамнаас нь тусдаа мэдээлэл аваад ингээд оруулдаг болохоор уялдаа холбоо нь харагдахгүй байна уу? Энэ дээр энэ Жижиг, дунд үйлдвэрийг дэмжих сангаас олгосон зээл энэ 40 төсөлд 3.8 тэрбум төгрөг өөрөө ямар ч байсан үр дүн өгч 300 орчим хүнийг ажлын байртай болгож л дээ. 
 
Энэ маань энэ 2019 оны ажилгүйдэл 9.9 хувь болоод нэмэгдчихсэн гэдэгтэй яагаад ч юм уялдаа холбоо нь ингээд авцалдахгүй байна. Тэгэхээр энэ дээр салбарын яам, агентлагууд нь тодорхой хариулт өгнө үү гэж хүсэж байна. 
 
Гурав дахь зүйл нь, банк, санхүүтэй холбоотой асуудал дээр энэ банкны салбарын чиглэлийн эрх зүйн орчныг бүрдүүлэх шаардлагатай дүрэм журам өөрчлөх энэ ажлын зорилт, биелэлт 100 хувь гэж гарсан байна. Эрх зүйн орчин талаасаа Монголбанкнаас авч байгаа арга хэмжээ талаасаа бол энэ нь бас сайн төсөл, хөтөлбөрүүд, хуулийн орчнууд гарсныг би бас хүлээн зөвшөөрч байна. 
 
Харин энэний үр дүнд өнөөдөр зээлийн хүү бас бодитойгоор буурч иргэдийн амьдрал ахуйд хармаанд нь, аж ахуйн нэгжүүдийн бизнест тодорхой нөлөөлчихсөн байх ёстой. Гэтэл энэ өөрөө нөлөөллөө өгч чадахгүй байгаад байгаагийн шалтгаан нь Монголбанкнаас гаргаж байгаа тэр дүрэм журам маань арилжааны банкан дээр очоод хэрэгжихгүй, арилжааны банк руу чиглэсэн арга хэмжээ авахгүй байгаатай холбоотой байна уу? Яагаад ингээд уялдаа холбоогүй эд нар ингээд хоорондоо зөрчилдөөд байгаа юм бэ гэдэг дээр тодорхой хариулт авахыг хүсэж байна. 
 
Ж.Ганбаатар: Барилга, хот байгуулалтын яам. Хэдэн номер дээр байна? 3 номер дээр. С.Магнайсүрэн дарга. Дараа нь хөдөө аж ахуйн яам бэлдэж байгаарай. 
 
С.Магнайсүрэн: М.Оюунчимэг гишүүний асуултад хариулъя. 
 
2019 оны нийгэм, эдийн засгийг хөгжүүлэх үндсэн чиглэлд Гэр хорооллын дахин төлөвлөлтийн төслийг эрчимжүүлэхийн тулд инженерийн дэд бүтэц, шугам сүлжээ, сервис центрийг байгуулах чиглэлээр 2 бүлэг ийм зорилт туссан. 
 
Эхний бүлэг, зорилт нь болохоор зэрэг Улаанбаатар хотын дэд төвүүдийн инженерийн шугам сүлжээг барьж байгуулах асуудал туссан. Баянхошуу, Сэлбэ дэд төвүүдийн ажилд өнгөрсөн онд 11.5 сая доллар Европын хөрөнгө оруулалтын банк, Нийслэлийн Засаг даргын Тамгын газар, Азийн хөгжлийн банкны санхүүжилтээр хийгдсэн. Өнөөдрийн байдлаар бид 80.0 хувийн гүйцэтгэлтэй явж байна гэсэн ийм дүн мэдээтэй байгаа. 
 
Үндсэндээ энэ хоёр дэд төв дээр хийгдэх ажлууд нь 50-иас 100 хувийн гүйцэтгэлтэй яваа юм. Дунджаар 80 хувийн гүйцэтгэлтэй гэж тооцож байгаа.  Нэг дэд төв дээр 8 орчим ажил хийхээр төлөвлөсөн байгаа. Энийг шаардлагатай бол би нарийвчлаад бүгдийг нь хэмжээ дамжаатай нь бас хэлж болж байна. 
 
Хоёрдугаарт нь, гэр хорооллын суурьшлын бүс дэх айл өрхүүдийг бичил дэд төв буюу хэсэгчилсэн инженерийн шугам сүлжээгээр хангах асуудал туссан.
 
Энэ дээр өнөөдрийн байдлаар бид 6 дүүргийн 50 бичил дэд төвийг барьж байгуулахаар зорилт тавьсан боловч санхүүжилтийн эх үүсвэрээс шалтгаалаад өнөөдөр бид Чингэлтэй дүүргийн 7 дугаар хорооны бичил дэд төвийг ашиглалтад оруулсан. Сүхбаатар дүүргийн 18 дугаар хороон дахь бичил дэд төв ажил нь одоо 25 хувийн гүйцэтгэлтэй явж байгаа. Энэ бол бас санхүүжилтээс шалтгаалж гүйцэтгэл бас удааширсан ийм тал байгаа. 
 
Ер нь Сангийн яамтай манай яамны ярьж тохирсон нэг зүйл бол Бүгд Найрамдах Хятад Ард Улсын 1.4 тэрбум юанийн тусламжийн хүрээнд 50 бичил дэд төвийг байгуулахаар Засгийн газрын тогтоол, шийдвэр гараад байршил нь тогтоогдоод хийх ажлын цар хүрээ, хэмжээ гарчихсан. Ойрын хугацаанд энэ асуудал шийдэгдэх юм бол энэ дэд төв байгуулах ажлууд нэлээн эрчимжихээр ингэж тусгасан юм. 
 
Энэ бичил дэд төвүүд болохоор зэрэг 200-гаас 300 айлыг хэсэгчилсэн дэд бүтцэд холбож тэндээ өөрөө өөрийгөө авч явах ийм аж ахуйн тооцоотой ийм дэд төвүүдийг бий болгож явах. Өөрөөр хэлэх юм бол төвлөрсөн шугам сүлжээнд холбогдож чадахгүй байгаа ийм 50 цэг дээр энэ ажлыг хийхээр төлөвлөсөн ийм ажил байгаа юм. 
 
Тэгээд 2019 онд төлөвлөсөн ажлынхаа хэмжээнд бид 70 хувийн гүйцэтгэлтэй гэсэн ийм үнэлгээгээр энэ ажлыг хийж гүйцэтгэсэн байж байгаа.
 
Ж.Ганбаатар: Хүнс, хөдөө аж ахуйн яам. 3 номерын микрофонд дээр сууя. Монголбанк бэлдэж байгаарай. Монголбанк товчхон хариулна шүү.
 
Т.Жамбалцэрэн: М.Оюунчимэг гишүүний асуултад хариулъя. 2019 онд Монгол Улсын нийгэм, эдийн засгийг хөгжүүлэх үндсэн чиглэлд жижиг, дунд үйлдвэрлэлийг хөгжүүлэх чиглэлээр улсын төсвөөс 47.0 тэрбум төгрөг хуваарилагдсан. Энэ хүрээнд үндсэндээ 452 иргэн, аж ахуйн нэгжид 5 жилийн хугацаатай 3-аас 5.6 хувийн хүүтэй хөнгөлөлттэй зээлийг олгож ажилласан байгаа. 
 
Мөн Сум хөгжүүлэх сангаас 10.5 тэрбумын зээлийг олгосон. 2620 төсөлд. Үндсэндээ улсын хэмжээнд 14 мянга орчим ажлын байрыг хадгалсан. Сум, орон нутгийн хэмжээнд 2 мянга гаруй ажлын байрыг шинээр бий болгосон ийм дүнтэй байгаа. Энэ хүрээнд бас үндсэндээ 331 сумаас 190 суманд нь 5485 зээлдэгч холбогдох зээлийн мэдээллийг энэ хүрээнд шинэчлэн боловсруулж, ямар нэгэн байдлаар олон улсын байгууллага, төсөл хөтөлбөр, Жижиг, дунд үйлдвэрийг хөгжүүлэх сан, Зээлийн батлан даалтын сангаас дамжуулсан энэ зээлүүдэд хамрагдсан байгаа. 
 
21:100 үндэсний хөтөлбөртэй холбоотой биелэлт нь 40 хувьтай яагаад орсон юм бэ гэж байна. 21:100 үндэсний хөтөлбөр 21 аймагт 100 үйлдвэр байгуулна гэсэн үндсэн чиглэлтэй тусгагдсан. 
 
Биелэлтийг гаргахдаа нэг аймагт байгуулагдаж байгаа үйлдвэрүүдийг жишээ нь гүйцэтгэлийн түвшнээр нь үнэлчихсэн нь энэ дээр бас нэлээн бага үнэлгээтэй ороод ирсэн болов уу гэж тооцож байна. Яагаад гэхлээр бид зуун хувь ашиглалтад орсон үйлдвэрүүдээ зуун хувь орсон гэж үзээд, тэгээд үнэлгээнээс нь 10 хувиас 90 хувьтай гэж үнэлээд энэ нь нэлээн доогуур үнэлэхдээ ороод иржээ. 
 
Ж.Ганбаатар: Монголбанк 2 номер байна уу? Тийм ээ. 2 номерын микрофон өгье. 
 
Д.Ган-Очир: М.Оюунчимэг гишүүний асуултад хариулъя. Монголбанкны Ерөнхий эдийн засагч Д.Ган-Очир. 
 
Энэ биелэлт дээр өнгөрсөн жилүүдэд батлагдсан Төв банкны тухай хууль, Банкны тухай хууль, Төлбөр тооцооны тухай хууль гэх мэт хуулиуд, тэдгээртэй холбогдуулж гаргасан журмуудын биелэлттэй холбоотойгоор зуун хувиар гарч байгаа. 
 
Ерөнхийдөө зээлийн хүүнд хууль эрх зүйн орчныг сайжруулах замаар бууруулах арга хэмжээнүүд маш олон байгаа.  Энэ хүрээн дээр ерөнхийдөө энэ COVID-19-тэй холбоотой санхүү, эдийн засгийн чиглэлээр авч хэрэгжүүлэх арга хэмжээний тогтоол дээр жишээ нь харилцах дансанд хүү төлөхийг хориглох, долларын хадгаламжийг жишээ нь хадгаламжийн даатгалд хамруулахгүй байх зэрэг эрх зүйн зохицуулалт орж байгаа.  Энэ нь ерөнхийдөө эх үүсвэрийн зардлыг бууруулах, зээлийн хүүг бууруулахад дэмжлэг үзүүлнэ гэж тооцож байгаа. 
 
Үүнээс гадна ер нь зээлийн хүүг Монголбанк сүүлийн 4 жилд дорвитой бууж байна гэж үндсэндээ дүгнэж байгаа. Учир нь 4 жилийн өмнөхөөс 5  гаруй нэгж хувиар буураад одоогийн байдлаар 16.6 хувиар төгрөгийн зээлийн жигнэсэн дундаж хүү тогтож байгаа. 
 
Ер нь цаашид бууруулахын тулд эрх зүйн чиглэлээр энэ зээлийн эрсдэлийг бууруулах, энэ чиглэлд эрх зүйн зохицуулалтуудыг бий болгох л шаардлага байгаа. Учир нь зээл ерөнхийдөө хугацаандаа төлөгддөггүй. Энэ нь шүүхийн шат дамжлагаар явдаг. Энэ нь 2-оос 3 жил хүү төлөгдөхгүй царцдаг. Энэ нь банканд хүний орлогоо алдах, зээл нь эрсдэх. Энэ нь өөрөө зардал болох. Тэгээд бусад зээлдэгчдэд хүү дээр нь дарамт болж очдог ийм зохицуулалтууд байгаа. 
 
Үүнийг ерөнхийдөө эрх зүйн чиглэлээр бусад орнуудын дагуу шүүхийн бус шугамаар шуурхай, барьцаа хөрөнгийн шаардлагыг биелүүлэх замаар шийддэг олон улсын туршлага руу явъя аа гээд Хууль зүй, дотоод хэргийн яам, Монголбанкнаас гаргасан ажлын хэсэг энэ чиглэлийн эрх зүйн зохицуулалтуудыг бий болгоод ажиллаж байгаа.  Ойрын хугацаанд Улсын Их Хуралд танилцуулах замаар энэ асуудлыг шийдсэнээр энэ зээлийн эрсдэлтэй холбоотой зардлууд басаж, зээлийн хүү цаашид үргэлжлүүлэн буурах бололцоо бүрдэнэ гэж харж байгаа. Баярлалаа. 
 
 Ж.Ганбаатар: М.Оюунчимэг гишүүн 1 минут тодруулъя. 
 
М.Оюунчимэг: Тэгэхээр цаашид орж ирэхдээ мэдээллийг сая тэр Хүнс, хөдөө аж ахуй, хөнгөн үйлдвэрийн яамны хүний ярьж байгаагаар бас буураад тоо баримт нь ороод ирчихсэн байна гэж байна. Нэгэнт л Их Хурлаар оруулж ирж Байнгын хороогоор энэ асуудал хэлэлцэж байгаа бол тоо баримтаа тулгаад хоорондын уялдаа холбоогоо маш сайн сайжруулах хэрэгтэй байна шүү гэдгийг хэлчихье.
 
Тэгээд С.Магнайсүрэн даргаас асууя. Та сая хэллээ. 70-аас 80 хувьтай явж байгаа гэж байна. Нийслэлд. Ялангуяа дэд төвүүд, тэр инженерийн шугам сүлжээний асуудал. Би энэ дээр санал нэг байгаа л даа.  Жишээлбэл, Чингэлтэй дүүргийн тэр телевиз орчмын 7-гоос эхэлсэн инженерийн шугам сүлжээний ажлууд сайн явж байгаа. 
 
Одоо тэгвэл 20-оос 30 хувь нь энэ 2020 онд хийгдэж дуусах уу. 2020, 2021 он гээд. Ер нь энэ Бүгд Найрамдах Хятад Ард Улсын буцалтгүй тусламж, бусад улсын төсөв, нийслэлийн төсөв гээд хөрөнгө оруулалтуудаар хийж байгаа ажлууд ер нь цогцоороо ингээд нэг ойлголттой явах ёстой л доо. 
 
Тэгэхээр энэ маань 2020 онд бид гүйцэтгэл ярихад 100 хувь дуусчихсан байх магадлал өндөр үү? Энэ дээр Та тодорхой хариулт өгөөч. 
 
Ж.Ганбаатар: 3 номерын микрофон 1 минут өгье. 
 
С.Магнайсүрэн: 2020 оны ажлууд эхэлсэн байгаа. Энэ нийслэлийн дэд төвүүдийг барих санхүүжилтийн эх үүсвэр нь болохоор зэрэг Европын хөрөнгө оруулалтын банк, Азийн хөгжлийн банк, тэгээд нийслэлийн хөрөнгө оруулалтаар явж байгаа учраас харьцангуй төсвийн дутагдал харьцангуй гайгүй байгаа. Тэгээд энэ ажлууд эхэлсэн байгаа учраас бид 2020 онд энэ ажлуудыг дуусгана гэсэн ийм төлөвлөгөөтэй явж байгаа.  
 
Ер нь нэлээд ажлууд дууссан. Хамгийн бага нь 50 хувьтай. Тэгээд дунджаар 80 хувьтай байгаа. Тэгэхээр би бол 2020 онд үүнийг дуусгана гэсэн зүйлийг хэлж чадахаар байна. Баярлалаа. 
 
Ж.Ганбаатар: Я.Содбаатар гишүүн асуултаа асууя. 
 
Я.Содбаатар: 2019 оны нийгэм, эдийн засгийг хөгжүүлэх үндсэн чиглэлийн биелэлт орж ирж байна. 
 
Тэгээд бид энэ биелэлт дээрээс, ер нь дөрвөн жилийн цикл явж дуусаж байгаа. Энэ удаагийн Засгийн газрын өмнө дэвшүүлсэн мөрийн хөтөлбөр, Засгийн газрын үйл ажиллагааны хөтөлбөрийн биелэлт, дүнгээр аваад үзвэл бас харьцангуй гайгүй биелэлттэй гарч байна гэж харагдаж байна. 
 
Зөвхөн 2019 оны дүнгээр аваад үзвэл бид нийтдээ 79 цэцэрлэг шинээр ашиглалтад оруулсан, 46 дунд сургууль шинээр ашиглалтад оруулсан. Одоо 73 сургуулийн барилгын гүйцэтгэл явж байна. Энэ ондоо багтаа тэр 73 сургууль орох байх. 
 
Зөвхөн авто зам гэхэд 670 гаруй километр авто замыг ганцхан 2019 онд оруулсан байх жишээний. Нийт авто зам дөрвөн жилээр аваад үзвэл 1800 километр авто зам жишээ нь ашиглалтад орсон. 
 
Гэх мэтчилэн ингээд энэ хийж байгаа ажлын юмыг нэлээн сайн Засгийн газар анхаарч бас олон түмэнд ойлгуулах, сурталчлах чиглэлдээ анхаарах нь зүйтэй юм гэж ингэж харж байгаа. 
 
Тийм учраас энэ үндсэн чиглэлийн биелэлт ярьж байгаа энэ үед үүнийг тойрч бид ер нь юу хийв, юун дээр бас дутуу үлдчихэв. Тэгээд тэр шалтгаан нөхцөл нь ямар байна вэ гэдгийг бас тойрч ярьж, яаж хэрэгжүүлэх вэ, яаж юунаас болоод гацаад байгаа вэ гэдгийг бид тойрч ярих ёстой гэж ингэж бодож байгаа. 
 
Ер нь Засгийн газрын ажлын тайлангаар нь тоо, баримтыг нь аваад үзэх юм бол нэлээн харьцангуй үнэлгээ өндөртэй гарч байна гэж ингэж үзэж байгаа. Бид 2012-2016 онд бас яг энэ биелэлтээ ярих гээд сонгуулийн өмнө чадаагүй л дээ. Тэгэхээр энэ удаа оруулж ирээд чуулган хаачхаад л яваад өгсөн. Тэгээд одоо бол харин бид яриад, үүнийгээ нэг дүгнээд, цаашид хийх ажил юмныхаа чиг хандлагыг гаргаж байгаа ийм зөв хандлага байна гэж харж байгаа. 
 
Хоёр асуулт байна. Нэг нь бол манай тойргийн Хужирт суманд цэвэрлэх байгууламжийг нь Азийн хөгжлийн банкаар хийх ёстой. С.Магнайсүрэн дарга аа. Энэ явц нь ямар байна? Тендер нь зарлагдсан гэж сонссон. Ямар аж ахуйн нэгж шалгарсан, хэзээ бүтээн байгуулалтын ажил нь эхлэх вэ гэдэг асуудал байна. 
 
Хоёрт, бид энэ дөрвөн жилийн хугацаанд мах, сүүний чиглэлийг боловсруулах, үйлдвэрийн аргаар боловсруулах чиглэлд нэлээн ахиц дэвшил гаргасан.  Үйлдвэрийн аргаар боловсруулсан махны хэмжээ 2019 онд огцом нэмэгдсэн байна. 
 
Ер нь бид 2016 оны юугаар аваад үзэх юм бол 6 мянган тонн байсан бол 2019 оны жилийн эцсийн гүйцэтгэлээр зөвхөн үйлдвэрийн аргаар боловсруулсан махны хэмжээ дотоодод гаргасан нь 31.7. Нийт экспорттойгоо 60 гараад явчхаж байгаа. Ийм өндөр дүн гарч байгаа. Сүүний ч гэсэн 2019 оны урьдчилсан байдлаар 2019 оны үйлдвэрийн аргаар боловсруулсан сүү, сүүн бүтээгдэхүүн бол 24.5 хувиар өссөн байгаа.
 
Тэгэхээр энэ сүүний урамшуулал гэдэг зүйлийг бол бид 2019 оны төсвөөс эхэлж тавьсан л даа. Энэ сүүний урамшууллыг ер нь хэр үр дүнтэй ашиглагдсан бэ? Тодорхой хөрөнгө мөнгө тавьж эхэлж үзсэн. Одоо жишээ нь манай тойрог бол илүүтэй сарлагтай ийм хангайн сумууд. Тэнд сүүлийн 2 жил зарим сумдад нь сүү авч байна. Энэ жил хувийн хөрөнгө оруулалттай “Витавит” компанийн хувьд хоногийн 5 тонн сүү боловсруулах үйлдвэр ашиглалтад орж байгаа. Тэнд малчид сүүгээ өгч байгаа. 
 
Тэгээд тэр малчид сүүгээ өгөхөөр бол үйлдвэр, малчин хоёр яг тэр газар дээр нь авч байгаа хүмүүсийн хооронд бас нэг 200-гаас 500 төгрөгийн сүүний урамшуулал өгчих шаардлага байгаа юм. Тэгж байж үйлдвэрлэж байгаа нь ч, өгч байгаа нь ч хаана хаанаа ашиг, боломж гарахаар харагдаад байгаа юм. 
 
Тийм учраас цаашдаа бид энэ “Мах, сүүний аян” гэж бид зохион байгуулаад үнэхээр тоон үзүүлэлтээр бид нэлээн…/минут дуусав/
 
Ж.Ганбаатар: Эхлээд С.Магнайсүрэн дарга хариулъя. 3 номерын микрофон. Дараа нь Хөдөө аж ахуйн яам бэлдэж байгаарай. Хүнс, хөдөө аж ахуйн яам. 
 
С.Магнайсүрэн: Я.Содбаатар гишүүний асуултад хариулъя. 
 
Хужирт сумын цэвэрлэх байгууламжийг өмнө нь нэг зарлаад хүчингүй болоод, тэгээд сая дахиад зарласан байгаа. Одоо зарлаад арваад хонож байна. Өмнө нь хүчингүй болсон шалтгаан бол Азийн хөгжлийн банкны шаардлага хангасан компани орж ирээгүй. Нэг шаардлага хангасан компани орж ирсэн боловч Хэнтий аймгийн цэвэрлэх байгууламжийг энэ хавар эхлэх байсан учраас бид хүч тарамдаад үндсэндээ бүх чадал нь хоёр хуваагдах учраас шаардлага хангахгүй гэж ингэж Азийн хөгжлийн банк дүгнээд хүчингүй болсон. Тэгээд ингээд дахиад зарласан байж байгаа.
 
Хужирт сумын цэвэрлэх байгууламжаас гадна бид Хужирт сумын бохирын шугам сүлжээ, дээр нь гүний цэвэр усны эх үүсвэр, тэгээд цэвэр усны шугам гээд ингээд цогцоор нь үндсэндээ бүгдийг нь асуудлыг нь шийдэхгүй бол зөвхөн цэвэрлэх байгууламж бариулснаар асуудал шийдэхгүй юм байна лээ.
 
Тэгээд үүнийг Азийн хөгжлийн банктай яриад асуудлыг шийдсэн. Энэ жил энэ бүх ажил хийгдэж дуусна. Дуусахаар байгаа. 
 
Ж.Ганбаатар: Хүнс, хөдөө аж ахуйн яам 3 номерын микрофон дээр очъё. 
 
Т.Жамбалцэрэн: Я.Содбаатар гишүүний асуултад хариулъя. 
 
Өвөл хаврын улиралд хүн амыг үйлдвэрийн аргаар боловсруулсан шингэн сүүгээр хангах асуудал бол яах аргагүй тулгамдаж байгаа. Өнгөрсөн жил бид фермер эрхлэгчид, эрчимжсэн мал аж ахуй эрхлэгчид, энэ сүү үйлдвэрлэгчидтэйгээ Улсын Их Хурлын даргын ивээл доор хэлэлцүүлэг зохион байгуулсан. Энэ хүрээндээ төрийн бус байгууллага, фермер эрхлэгчид, үйлдвэр аж ахуйн нэгжүүдтэйгээ хамтарсан сүүний урамшуулал олгох журмыг боловсруулсан байгаа. 
 
Журмын төсөл Засгийн газар дээр хэлэлцэгдээд энэ оноос эхлээд сүүний урамшуулал олгогдоод явна гэж. 
 
Ж.Ганбаатар: Баярлалаа. Б.Баттөмөр гишүүн асуултаа асууя. Б.Баттөмөр гишүүн. 
 
Б.Баттөмөр: 2019 онд Монгол Улсын эдийн засаг, Монгол Улсын цаашдын хөгжилд шийдвэрлэх нөлөөтэй ийм он байсан. 
 
Манай Эдийн засгийн байнгын хорооноос жил жилийн нийгэм, эдийн засгаа хөгжүүлэх төлөвлөгөөний биелэлтийг ярихгүй яваад байсан. Үүнийг өнөөдөр санаачилж ингэж ярьж байгаа нь бол зүйтэй гэж ингэж үзэж байна.
 
Энэ өнгөрсөн жилд Монгол Улсын эдийн засгийн өсөлт 5.2 хувь байсан. Энэ 5.2 бол чамлахаар тоо биш. Инфляци 8 хувийн зорилт тавьсан. 8 дотор 8 хүртэл гэж. 5.2 хувийн инфляцтай. Харьцангуй инфляцын хэмжээ бага. Бидний олж байгаа орлогын тэр үнэгүйдэл бол харьцангуй багассан ийм он жил байсан. Ажилгүйдлийн түвшин 9.1 хувь байсан. Уг нь 7.5 байсан. Зорилтдоо арай хүрээгүй.
 
Монгол Улсын санхүүгийн зах зээлд томоохон өөрчлөлтүүд гарсан. Тухайлбал, банкны гадаад валютын нөөц 4 тэрбум хүрч 2016 оноос хойш.  Тийм. 2012 оноос хойш маш өндөр түвшинд хүрсэн ийм он жилүүд байсан гэж хэлэхээр байна. 
 
Тэгээд энэ 40 хувийн биелэлттэй 14 асуудал байгаа. Энэ дотор хүнс, хөдөө аж ахуй, хөнгөн үйлдвэрийн салбарын 3 байна. Тийм. 6 асуудал тэг хувийн биелэлттэй байгаа. Үүний 2 нь бас энэ яамтай холбоотой. 
 
Тэгэхээр би бас хөнгөн үйлдвэрийн яамны системд ажиллаж байсан хүний хувьд миний санал юу вэ гэхлээр энэ яамны бүтэц их буруу байгаа.  Хүнс, хөдөө аж ахуй, хөнгөн гээд. Одоо заавал тэр “хөнгөн” гэдгийн нь хүнс, хөдөө аж ахуйн хойно нь аваачаад наачихсан. Хамгийн гурав гурван гол салбараа аваачаад нэгтгэчихсэн байгаа байхгүй юу. Тэгээд энэ хүнстэй холбоотой, хөнгөн үйлдвэртэй холбоотой энэ заалтууд нь биелдэггүй. 
 
Ер нь үүнийг яагаад ярьж байна гэхээр энэ төлөвлөгөөний биелэлтээ ярина гэдэг маань юу вэ гэхээр өнгөрсөн хугацаанд алдсан алдаандаа зөв дүгнэлт хийдэг. Цаашид авах арга хэмжээгээ маш их тодорхой болгодог ийм сайн талтай. Энэ утгаараа дараа нь зохион байгуулалтыг хийхдээ энэ хүнс, хөдөө аж ахуй, хөнгөн үйлдвэрийн гэдэг энэ яамныхаа бүтцийг цаашаагаа өөрчлөх ийм шаардлагатай юм гэдэг ийм санааг би хэлэх гээд байгаа юм. 
 
Хоёр гурван асуулт байна. Энд олон жил ярьсан. 21:100 гэнэ. Одоо ингээд л нэг яваад л байдаг. Тэгээд жил болгоны төлөвлөгөөнд тусгаад л яваад байдаг. Энэ одоо яадаг юм бэ? Үүнийг ер нь цаашдаа яая гэж бодож байгаа юм вэ? 
 
Эмээлтийн хөнгөн үйлдвэрийн парк. Тэг хувь. Улаанбаатар хотод төмс, хүнсний ногоо, жимсгэний хатгалт борлуулалтын цогцолбор байгуулна.  Тэг хувь. Энэ Америк ч тэр, Европын орнууд ч тэр. Энэ хөдөө аж ахуйн бүтээгдэхүүндээ төрөөс нь маш их хэмжээний дотаци өгдөг юм байна лээ шүү дээ. Яагаад төрийн бодлогоор энэ том цогцолбор төвийг байгуулж болохгүй гэж. Тэр аж ахуйн нэгжүүд, иргэдээсээ үүнийг намар нь худалдаж аваад зохих журмын дагуу хадгалаад өвөлжингөө иргэдээ хангадаг ийм зохицуулалтын юм хийх ёстой. Энэ зөв юм яагаад ингээд цаашдаа явахгүй байна. 
 
Энэ манай төрийн бодлого юу гэхээр боловсруулах үйлдвэрийг дэмжинэ гэж байгаа юм. Ялангуяа энэ уул уурхайн бүтээгдэхүүнүүд дээр түүхийгээр нь гаргаад байгаа. Тэгэхээр энэ боловсруулах үйлдвэрийг дэмжих чиглэлд, энэ Монголын төрийн стратегийн болон зарим гол гол ордуудыг эзэмшиж байгаа энэ аж ахуйн нэгжүүдтэй хамтарч энэ боловсруулах чиглэл рүү нь, нэмүү өртөг шингээх чиглэл рүү нь юу хийх гэж байна? Ийм асуултуудад хариулт авъя. 
 
Ж.Ганбаатар: Эхлээд 21:100-гаар Хүнс, хөдөө аж ахуйн яам. Тэгээд Б.Баттөмөр гишүүний асуусан асуултад нэмж хариулах хүмүүс байвал манай яамд гараа өргөөд би хариулъя гээд. Уул уурхайн яам бэлдэж байгаарай. Уул уурхайн яамнаас хэн байна? Г.Нандинжаргал бэлдэж байгаарай. 3 номерын микрофон өгье.  
 
Т.Жамбалцэрэн: Б.Баттөмөр гишүүний асуултад хариулъя. 
 
Улаанбаатар хотод төмс, хүнсний ногоо, жимс, жимсгэнийн хадгалалт, борлуулалтын цогцолбор төв байгуулах барилгын ажлын явц хөрөнгийн эх үүсвэр нь шийдэгдээгүй. Бүгд Найрамдах Хятад Ард Улсаас Монгол Улсад өгч байгаа хөнгөлөлттэй зээлийн хүрээнд энэ асуудлыг барина гэдэг байдлаар техник, эдийн засгийн үндэслэл, холбогдох судалгаа, газрын асуудал бүрэн шийдэгдчихсэн. Хөрөнгийн асуудал хүлээлттэй ийм явцтай байгаа юм. 
 
21:100 үндэсний хөтөлбөрийн хүрээнд хөтөлбөр батлагдаад 21 аймгуудад тодорхой үйлдвэрүүд байгуулна гээд нэрээрээ ингээд заагдчихсан байгаа. Хэрэгжилтийн явц бол өнөөдөр 100 үйлдвэрээс 65 үйлдвэр нь ямар нэгэн байдлаар санхүүгийн эх үүсвэрээ аваад, газрын асуудлаа шийдээд бүтээн байгуулалтын ажлууд нь хийгдээд явж байгаа. 
 
Бүтээн байгуулалтын ажил хийгдэж байгаагаасаа хамаараад үе шат нь ямар байна, гүйцэтгэл нь ямар байна гэдэг байдлаар нь энэ дүгнэлтийг тооцож оруулсан байгаа юм. 
 
Эмээлтийн хөнгөн үйлдвэрийн паркийн асуудал дээр бол зайлшгүй тулгамдсан асуудал болоод байгаа. Энэ дээр нийслэлээс, Барилга, хот байгуулалтын яамнаас, манай яамнаас хамтарсан ажлын хэсэг гарсан.  Тэгээд энэ чиглэлээр тодорхой судалгаанууд нь хийгдсэн. Бас хөрөнгө санхүүтэй холбоотой шийдлүүд нь хүлээгдсэн байдалтай байна.
 
Ж.Ганбаатар: Г.Нандинжаргал дарга. 
 
Г.Нандинжаргал: Б.Баттөмөр гишүүний асуултад хариулъя.
 
2019 онд аж үйлдвэрийн хөтөлбөрийг бид батлуулсан байгаа. Ерөнхийдөө яамны зүгээс 4 том төсөл, хөтөлбөр дээр бид анхаарлаа хандуулж ажилласан. 
 
Нэгдүгээрт, газрын тос боловсруулах үйлдвэр. Хоёрт нь, нүүрснээс нийлэг хий гаргах ийм төсөл. Гуравдугаарт нь, бид Дархан, Сэлэнгийн бүсэд хар төмөрлөгийн үйлдвэрийг цогцлоон байгуулах ийм чиглэлүүд дээр ингээд ажилласан.
 
Хамгийн сүүлийн төсөл бол бид зэсийн баяжмал боловсруулах үйлдвэрийн төсөл байгаа. Энэ бас зарим нэгэн талаар Үндэсний аюулгүй байдлын зөвлөлөөс төрийн нууцад хамааруулсан учраас танд дараа би мэдээллийг нь өгье. 
 
Газрын тос боловсруулах үйлдвэрийн төсөл маш амжилттай хэрэгжиж байгаа. Үүнийг бүгд мэдэж байгаа байх гэж бодож байна. Бүтээн байгуулалтын ажлууд ер нь ихэвчлэн хийгдээд. Цаашдаа бид кэмп байгуулах. Энэ төслийг амжилттай явуулахын тулд төрийн зүгээс дэд бүтцийн бүхий л арга хэмжээнүүдийг бид Засгийн газрын зүгээс маш амжилттай хэрэгжүүлж байгаа. 
 
Нүүрснээс нийлэг хий гаргах энэ төслийг бид ТЭЗҮ-г батлуулчихсан. Мэдээж энд нэлээд хэмжээний хөрөнгө оруулалт шаардлагатай байгаа. 2.5 их наяд төгрөгийн санхүүжилт шаардлагатай байгаа. Бид олон улсын банк санхүүгийн байгууллагад хандчихсан. Хөрөнгө оруулалт хүлээгдэж байгаа. 
 
Бид бүсчилсэн хөтөлбөр дээр боловсруулах үйлдвэрүүдийг дэмжинэ гэдгээ Уул уурхай, хүнд үйлдвэрийн яамны зүгээс гаргачихсан. Бид үйлдвэржилтийн газрын зургаа батлуулсан. Ялангуяа төрийн эзэмшлийн Тавантолгойн ордыг түшиглэн нүүрс угаах үйлдвэрүүд, коксын үйлдвэрүүд баригдана. Урьдчилсан ТЭЗҮ хийгдчихсэн. Энэ ажил дээр яамны зүгээс, Тавантолгой хувьцаат компанийн зүгээс ажиллаж байгаа.
 
Төрийн эзэмшлийн Монрос компани дээр зарим нэгэн боловсруулах үйлдвэрүүд, төмрийн хүдэр боловсруулах үйлдвэр. Цаашдаа жоншны баяжмалыг гаргах үйлдвэрүүд баригдана. Ер нь үйлдвэржилтийн газрын зураг бүрэн хэмжээгээр яамны зүгээс хийгдэж дууссан байгаа. Баярлалаа. 
 
Ж.Ганбаатар: Б.Баттөмөр дарга болсон уу? Д.Эрдэнэбат гишүүн асуултаа асууя. Д.Эрдэнэбат гишүүний микрофоныг өгье. 
 
Д.Эрдэнэбат: Баярлалаа. Энэ 2019 оны үндсэн чиглэл бол үндсэндээ эрх баригчид, Засгийн газрын гол ажлаа дүгнэх тайлагнасан ийм л үзүүлэлт байх ёстой л доо. 
 
Тэгээд бид энэ дээрээс хараад яг тийм юм хийчихсэн гэдэг юмаа олоход аягүй хэцүү байгаа юм. Тэгээд ингээд сонгууль болж байна. Бүрэн эрхийн хугацаа дуусаж байна. Үндсэндээ яг одоо бодитой яг тийм юм хийчихлээ шүү гэсэн нь тун харагдахад хэцүү байгаа. Бүгд л бид харж байгаа шүү дээ. Өнгөрсөн дөрвөн жил ямархуу байдалтай болж өнгөрөв өө гэдгийг. 
 
Тэгээд 2019 оны хоёрдугаарт хамгийн их орлоготой, хамгийн их эдийн засгийн бололцоотой жил байсан. Уул уурхайн бүтээгдэхүүний үнэ үнэхээр дээд хэмжээндээ явсан. Орлого ч овоо олсон. Тэгээд энэ үндсэн чиглэлийн тайлан, аудитын дүгнэлт дээр нэг ноцтой юм байгаа юм. Эдийн засгийн өсөлтийг дэмжих бодлого тун тааруу хийлгэжээ гэдэг. 
 
Тэгээд эдийн засаг нь өсчихөөд байхад яагаад энэ эдийн засгийн өсөлтийг дэмжих бодлого нь хамгийн бага хувьтай гарчихсан юм бэ гэдэг дээр надад нэг тайлбар өгөөч ээ гэж. 
 
Бид нарын олон гишүүд шүүмжилж байсан. Энэ Засгийн газрын үйл ажиллагаа, энэ төрийн бодлого, энэ бодлогын баримт бичигтэй ерөөсөө нийцэхгүй дур дураараа юм хийгээд яваад байна гэдгийг аудитын газар дүгнэснийг би зөв гэж харж байгаа. 
 
Тэгээд энэ яагаад бодлогын бичиг баримтад нийцээгүй юм, тооцоо судалгаа үндэслэлгүй гэсэн нэлээн олон ийм төлөвлөсөн ажлууд ингээд заагдсан байх юм. Тайлбарыг надад гаргаж өгөөч гэж. 
 
Ер нь бид ингээд сая Б.Баттөмөр гишүүн ч ярилаа. Үйлдвэржилтийн бодлого гэж ярьчхаад үнэхээр юм хийж чадсангүй гэдэг дээр би санал нэгдэж байгаа. Одоо ингээд л хүмүүс хийж байгаа, бүтээж байгаа гээд л, одоо нефть боловсруулах үйлдвэрийг барьж байгаа гээд л баахан яриад л байдаг, яриад байдаг. Цэвэрлэх байгууламж гээд л яриад байдаг. Ерөнхий сайд нь баахан ярилаа. Цэг тавигдсан нэг ч үйлдвэр байхгүй. Байгуулагдсан. 
 
Одоо надад та нар яг энэ дөрвөн жилийн хугацаанд бидний бүтээн байгуулсан ийм нэг үйлдвэр байна гэдэг нэг ийм нэр хэлж өгөөч. Хийж байна, хийх гэж байна гэж ярьсаар байгаад л дөрвөн жил өнгөрлөө. Одоо наад бизнесүүд чинь бүгдээрээ залхчихсан. За за яршиг яршиг. Аягүй бол энэ төртэй хэрэлдэх юм бол өмчгүй болгоод хураалгачихна гэж нэг хэсэг нь айдаг. Нэг хэсэг нь за нэг тендер ингээд сонгон шалгалтад ороод нэг бизнес хийх юм бол авлигын хувь нэхээд ядаргаа болох юм байна. Ямар ч ашиггүй болчих юм байна гээд тийм ноцтой зүйлд оролцдоггүй ийм л байдалтай байна шүү дээ. Өнөөдөр бодит амьдрал дээр. 
 
Тэгэхлээр ийм маш их зүйлүүд байна. Сая Б.Энх-Амгалан сайд орж ирлээ. Улаанбаатар, Дарханы зам хаачваа. Одоогийн та дахиад нэг эцсийн вариантаар одоо ингээд хариулт өгөөч. Одоо ажиллуулах ёстой бол ажиллуулъя. Гаднын хөдөлмөрлөх хүч нь яаж, юундаа саатаад байгаа юм.  Ойлголцвол ойлголцъё. 
 
Коронавирусээс шалтгаалж учир шалтгаан байгаа гэдгийг бид ойлгож байгаа. Тэгэхдээ бүтээн байгуулалтын ажил бол зогсож болохгүй. Цаана нь хэчнээн хүмүүсийн амь нас, эрүүл мэнд байгаа шүү гэдгийг бид дандаа санаж явах ёстой гэдгийг би хэлмээр байна. Асуултдаа хариулт авъя. 
 
Ж.Ганбаатар: Ч.Хүрэлбаатар сайд эхлээд хариулъя. Ч.Хүрэлбаатар сайдын микрофоныг өгье. 
 
Ч.Хүрэлбаатар: Д.Эрдэнэбат гишүүний асуултад хариулъя. 
 
Хийсэн юм алга гэж хэлж байх шиг байна. Харин хийсэн юмтай гэдгийг нь би хэлмээр байна. 
 
Эрх барьж байх үеийн байдлыг нэг эргүүлээд сануулаад өгье. Эдийн засгийн өсөлт хасах 1.2 хувьтай, валютын нөөц нь 1 тэрбум доллартой, 4 төсөвтэй. Тэгээд аж ахуйн нэгжүүдийнх нь, компаниудынх нь захирлууд бүгд шоронд суучихсан. Тэгээд шоронгоос гарахын тулд Засгийн газрынх нь сайд хууль хуулийн байгууллагын хүмүүст сая саяар нь мөнгө долларыг авлигад өгдөг гээд хэвлэлээр гарч байсан ийм л эдийн засгийг хүлээж авсан. 
 
Бизнес эрхлэгчид нь бизнесээ эрхэлж чаддаггүй. Бүгдийг нь дээрэмдээд авчихдаг ийм л байсан шүү дээ. Бодит үнэн нь. Эдийн засгийн өсөлт нь хасах 1.2 хүрчихсэн. 7.3 их наяд төгрөгийг хэвлээд эдийн засагт оруулаад ханшаа алдчихсан. Үнийн өсөлтөд хүргэчихсэн. Өрөндөө дарагдчихсан. Тамтаггүй. 
 
Зүгээр өнөө маргаашдаа зориулсан өндөр хүүтэй, богинохон хугацаатай зээлүүдийг баруун солгойгүй аваад тэрийгээ сонгуульдаа зарцуулчихсан. Ийм л байсан. Энэ бүгдийг нь цэгцэлсэн, Д.Эрдэнэбат аа.  
 
Цэгцэлсэн. Амаргүй юм байна лээ. Гэхдээ цэгцлээд одоо Монгол Улсын эдийн засаг жилдээ 6 хувийн өсөлттэй, валютын нөөц нь 4 тэрбум доллартой. 
 
Шоронд сууж байгаа, шоронд шалгагдаж байгаа бизнесмен гэж би сонсоогүй юм байна. Улс төрчид л явж байх шиг байна. Янз бүрийн шалгагдаж байгаа зүйлүүд дээр. Хэвлэл мэдээллийн хэрэгслийг хараад байхад. 
 
Ажлын байр бий болсон. Дундаж цалингууд нэмэгдсэн. 2014 оноос хойш төрийн албан хаагчид цалин гэдэг зүйлийг мэдэхгүй. Сонгуулийн өмнө тэтгэврээ 20 мянган төгрөгөөр нэмж байсан шүү дээ. Огт нэмэхгүй байж байгаад сонгуулийн 6 дугаар сарын 01-нээс эхлээд 20 мянган төгрөгөөр шүү. 
 
Энэ бүгдийг нь бид засаж залруулсан. Тэгээд энэ унасан зүйлийг босгоход амаргүй л юм байна лээ. Тэгээд үүнийг босгосон. Тэгээд цаашдаа ч бид одоо явж байна. Дэлхий даяараа энэ коронавирус гээд эдийн засгийн өсөлтүүд нь хасах 7, хасах 8, хасах 10 хүрээд хүндэвтэр явж байхад бид одоохондоо гайгүй явж л байна. 
 
Энэ нь юу гэсэн үг вэ гэхээр өнгөрсөн таны хэлээд байгаа юу ч хийгээгүй гэсэн хугацаанд бид бодлогыг зөв зүйтэй авч хэрэгжүүлсний үр дүнд бас ч гэж нэг тэнхэл орчихсон, тамир орчихсон эдийн засагтай. Хэр баргийн нэг шокийг бас даваад туулчих хэмжээнд хүрээд ирчихсэн байгааг л харуулж байна гэж бид бодож байгаа. 
 
Тэгэхээр цаашдаа үргэлжлүүлээд эдийн засгаа энэ коронавирустай холбоотой арга хэмжээнүүдийг бид аваад явна. Сонгууль дөхөөд янз бүрээр бас харлуулах шаардлага байхгүй. Хэлсэн зүйлийг нь хэлснээр нь хэлээд.  Алдаа дутагдал байж л байгаа. Тэрийг нь шүүмжлээд явахыг бол би ойлгож байна. 
 
Зүгээр харин өнгөрсөн хугацаанд хийсэн бүх зүйлийг үгүйсгэж харлуулах гэж байгаа бол энэтэй харин санал нэгдэхгүй, Д.Эрдэнэбат гишүүн ээ. 
 
Одоо бол Монголын сонгогчид маань хэрсүү болсон шүү. Худлаа попроод, худлаа яриад таалагдана гэж байхгүй шүү. Хүмүүс монголчууд маань өөрсдөө эрүүл саруулаараа л шийдвэрээ гаргана. Ийм л хариулт өгье. Та нэгэнт л улс төржүүлж байгаа учраас. 
 
Ж.Ганбаатар: Б.Энх-Амгалан сайд хариулах уу? Б.Энх-Амгалан сайдын микрофон өгье. 
 
Б.Энх-Амгалан: Азийн хөгжлийн банкны Бүс нутгийн хөгжлийг дэмжих төслөөс Дарханы 204.1 километр авто замын бүтээн байгуулалтын ажил 2019 оны 6 сард эхэлсэн. 
 
2019 оны 3 сард Улсын Их Хурлаар гэрээ нь соёрхон батлагдсан. 5 сард тендер нь зарлагдсан. 6 сарын сүүлээр шалгаруулалт нь явагдаж дуусаад 6 сарын сүүлээр зарим нь, 7 сарын эхээр зарим нь эхэлсэн. Ингээд 7 сар, 8 сар, 9 сар, 10 сар гээд 4 сарын хугацаанд эхний шатны бүтээн байгуулалтын ажлууд хийгдлээ. 5 үе шаттай явагдаж байгаа. 5 багц болсон. Ингээд энэ дээр ихэнх нь гадаадын компаниуд шалгарсан. Ихэнх нь юу байх вэ, тавуулаа. 
 
Тэгээд энэ дээр ямар шалгуур тавьдаг вэ гэхээр Азийн хөгжлийн банкны тендерийн шалгаруулалтын журам гэж олон улсад шалгаруулдаг журам байдаг. Үүний дагуу нэгдүгээрт эдийн засгийн чадавхыг нь хардаг.  Энэ дээр Монгол компаниуд тэнцэхгүй байгаа. Хүний нөөцийн бодлогыг нь хардаг. Ажлын туршлагыг нь хардаг. Гадаад оронд ажил хийсэн туршлагатай байх ёстой гэдэг. Техник, тоног төхөөрөмжийн үзүүлэлтүүдийг хардаг. Энэ бүхнээс шалтгаалаад энд Хятадын компаниуд буюу гадаадын компаниуд орсон. 
 
Туслан гүйцэтгэх дээр Монгол компаниуд ажилласан. 21 компани, 1600 гаруй хүн өнгөрсөн жил энэ зам дээр ажилласан. Энэ жил энэ зам дээр 14 компани, мянга гаруй хүн ажиллахаар төлөвлөгдөж байна. Нийтдээ 260 тоо нэгж техник газар дээрээ байгаа. 
 
Одоогийн байдлаар ажлын нөхцөл, ажлын графикт 3 сарын 15-аас эхлэхээр төлөвлөж байсан. График дахь хугацаа 60 хоногоор хойшилж байгаа. Энэ бол дэлхий нийтэд тархаад байгаа COVID коронавирустэй холбоотойгоор гаднын гол гол хүмүүс нь орж ирж чадахгүй байгаа. 
 
Яагаад гэхээр Азийн хөгжлийн банкны ерөнхий гүйцэтгэгч орж ирээгүй тохиолдолд бид тэр хүмүүсийн эд хөрөнгийг хөдөлгөж чадахгүй. Дээр нь тэр хүмүүсийн өмнөөс хөрөнгө хөдөлгөж чадахгүйгээс гадна мөнгийг нь оруулж ирж чадахгүй. Азийн хөгжлийн банк нь зөвхөн төслийн нэгжийн удирдлагаар, дээр нь хяналтын зөвлөхийн тэр хянасан, ажлыг нь хянасан үзүүлэлтээр мөнгө төгрөгөө гаргадаг. 
 
Тийм учраас бид уг нь нэг тийм удирдлагын, инженерийн, санхүүгийн, нарийн мэргэжлийн инженер, техникийн ажилчид гээд ингээд цөөхөн хүн оруулж ирье гэж байгаа юм. Уг нь яг энэ зам дээр 2300 хүний захиалга ирсэн. Гаднын ажиллах хүчний. Бид жирийн ажиллах хүчин, хар ажилчин авахгүй. Яг удирдлагуудыг нь авъя гэж ингэж ярьж байгаа. 
 
Тэгээд энэ асуудал сая ингээд нийгэмд гарсан асуудлаас болоод жаахан хойшилсон. Тэгэхдээ Монгол Улсын Засгийн газар, Улсын онцгой комисст бид дахин хүсэлт тавиад энэ нарийн мэргэжлийн хүмүүсийг оруулж ирэхгүйгээр, инженерүүдийг оруулж ирэхгүйгээр, удирдах түвшний ажилчдыг оруулж ирэхгүйгээр ажил эхэлж болохгүй байна. Үүнийг анхаарч үзээч гэсэн. 
 
Энэ бол яг энэ ажил эхлэх юм бол нийтдээ энэ дээр зөвхөн дотоодын худалдан авалт 47.0 тэрбум төгрөг байх юм. Дээр нь ажилчдын цалин хөлс 8.8 тэрбум байгаа юм. Ингээд 14 аж ахуйн нэгж мянга гаруй хүн ажиллах юм бол бас Монголд эдийн засгийн эргэлт бий болох ийм учиртай. 
 
Тийм учраас таны хэлж байгаа бас зөв. Оруулж ирүүлээд ингээд ажлыг нь эхлүүлэх нь зүйтэй гэж үзэж байгаа. Тийм учраас олон улсын төсөл хөтөлбөр, зээл тусламжаар хэрэгжиж байгаа энэ ажлууд дээр нарийн мэргэжлийн удирдах түвшний албан тушаалтнууд нь оруулж ирээд ажлаа эхлүүлэх нь зүйтэй гэдэг дээр санал нэг байна. 
 
Хэрвээ оруулж ирэхээр болох юм бол ажил 5 сарын 01-нээс эхлэхээр ингээд төлөвлөгдөж байгаа. Тэгээд Улсын онцгой комисст бид хүсэлтээ тавьсан ийм байдалтай байж байгаа. 
 
Ж.Ганбаатар: Д.Эрдэнэбаатар гишүүн 1 минут тодруулъя. 
 
Д.Эрдэнэбат: Ч.Хүрэлбаатар сайд аа. Би энэ аудитын гарсан дүгнэлтийн хүрээнд л юм асуусан шүү дээ. Та одоо дөрвөн жил биднийг мөлжиж амьдарлаа шүү дээ. Одоо болоо шүү дээ. Ингэж болохгүй шүү дээ.  Би улс төржөөгүй. Би попроогүй. Бодит байдлыг л би асуусан. 
 
Та тэрийгээ хариулахын оронд 5 минут миний эсрэг л юм ярилаа.  Яагаад баримтлалтай нийцээгүй юм, яагаад ийм болчихсон юм бэ? Надад тайлбар өгөөч гэж би хүссэн. Аудитын дүгнэлтээр. 
 
Ганц байгуулж дууссан үйлдвэр байна уу гэж би асуусан. Түүнд нь хариулаад өгчхөөч дээ. Түүнд хариулахын оронд над руу дайраад байх шаардлага байхгүй шүү дээ. 
 
Үнэхээр идсэн уусан бол тэгээд л бүгдийг нь шоронд нь хийгээд л хариуцлагыг нь тооцоод яваач дээ. Та нар 65-уулаа байсан шүү дээ. Тэрийгээ л хий л дээ. Би та нараас айгаад л суугаад байгаа юм болж байна уу. Үнэхээр идсэн уусан бол хийгээд л яваач дээ. Яачхаад байгаа юм. 
 
Ж.Ганбаатар: Д.Тэрбишдагва гишүүн асуултаа асууя. 
 
Д.Тэрбишдагва: Манай аудитын газрын дүгнэлтээс асуух юм байгаа юм. 
 
Өнөөдөр орж ирж байгаа энэ Монгол Улсын эдийн засаг, нийгмийг 2019 онд хөгжүүлэх үндсэн чиглэлийн биелэлтийг Аудитын газар нэлээн олон зүйлийг сөрөг дүгнэсэн байна л даа. 
 
Тэгэхээр энэ аудитын газраас гарсан дүгнэлт дээр ихэвчлэн эдийн засаг, хөгжлийн бодлоготой холбоотой, ялангуяа энэ хуультай холбоотой бус асуудлуудыг Их Хурлаар хэлэлцэх үедээ ингээд нэмчихдэг. Түүнээс биш Засгийн газрын өөрийнх нь оруулж ирсэн үндсэн чиглэл бол ер нь боломжийн төсөл байна гэсэн ийм юм харагдаад байна уу л гэж би хараад байна л даа. Яг ингэж ойлгож болох уу? 
 
Яагаад гэвэл Улсын Их Хурал дээр миний хувьд олон удаа ярьдаг зүйл бол Монгол Улсын эдийн засаг, нийгмийг хөгжүүлэх үндсэн чиглэлийг ярихдаа дөрвөн жилийн Засгийн газрын үйл ажиллагааны мөрийн хөтөлбөр дээр тулгуурлаж үндсэн тооцоо судалгаан дээр тулгуурлаж ярихгүй бол ямар нэгэн сэтгэлийн хөдөлгөөнөөр баахан юм оруулаад ирдэг. Тэр нь төгсгөлд нөгөө биелэлтэд нь сөргөөр нөлөөлөөд байдаг гэж ингэж олон жил ярьсан. 
 
Тэгээд өнгөрсөн жилийн үндсэн чиглэл дээр бас нэлээн сайн ярьж байгаад боломжийн, урьд өмнөхөөс арай дээр оруулж ирсэн гэж бодсон. Ахиад л ийм юм гарч байна. Одоо ингээд цаашдаа бид хуулиа хэрэгжүүлэх үү, эсвэл хуулийн дундуур оруулж ирээд зүгээр нэг дураараа амлаж байгаа юмыг хэрэгжүүлэх үү гэдэг асуудал тулгараад байгаа юм. 
 
Тэгэхээр энэ дээр юу гэж Та нар хариулах вэ? Одоо цаашдаа яах вэ? Тэгээд Засгийн газраас оруулаад ирсэн асуудал нь нэг л болохгүй юм шиг ярьдаг. Гэтэл болохгүй юмнууд байгаа. Тэрийг бид хүлээж авах ёстой. Гэтэл бодит үнэн дээр бас гайгүй юмнууд харагдаад байгаа юм. 
 
Тэгэхээр энэ дээр Аудитын газар нэг анхаарч үзээч. Ер нь энэ үндсэн чиглэлийг цаашдаа хуулиас гадуур хийж болохгүй шүү гэсэн ийм заалтыг л оруулж өгөхгүй бол болохгүй байгаа. Одоо бид чинь хууль дээр ажиллаад байна шүү дээ. Эдийн засаг, хөгжлийн тухай хууль дээр ажиллаж байна.  Тэгээд энэ хууль гарлаа. Энэ хуулийнхаа дагуу л. Одоо хууль доор л амьдарцгаая гэсэн нэгдүгээрт нэг ийм асуудал байна. 
 
Энэ тэгээд хэрэгжээгүй нэлээн олон юм байгаа юм. Тухайлах юм бол эрчим хүчний салбарын чиглэлээр Оюу Толгой дээр гэж одоо би олон жил ярьж байгаа даа. Оюу Толгой дээр хэрэгжих цахилгаан станц маань аль хэдийн хэрэгжээд явсан бол бид Өвөр Монголын Өөртөө Засах Орноос хэдэн арван, хэдэн зуун сая долларын эрчим хүч аваад байхгүй гэдэг талаар их олон жил ярьсан. 
 
Тэгээд энэ дөрвөн жилд үүнийг л хэрэгжүүлэх ёстой гээд л. Яг гэрээ хэлэлцээрээ бол аль хэдийн хэрэгжүүлээд бид явж байх ёстой. Одоо энэ ямар шатандаа байна вэ? Тэгвэл одоо энэ чинь эдийн засаг, нийгмийн хөгжилд нь ямар ч байсан гадаадаас авч байгаа эрчим хүчиндээ төлбөр хийхгүй явах ийм нөхцөлүүд байгаа юм. 
 
Энэ цэвэрлэх байгууламжтай холбоотой асуудал энэ Сонгинохайрхан дүүргийн Улаанбаатар хотыг үнэртүүлээд байгаа нэг айхтар цэвэрлэх байгууламж байна шүү дээ. Энэ овоо нэг дэвшил гарлаа гэсэн. Яг энэ хэзээ ашиглалтад орох вэ гэсэн ийм хоёр дахь асуудал байна.
 
Гуравд нь, ахиад л нөгөө Хятадын зээл гэсээр байгаад хүнсний ногоо…/минут дуусав/
 
Ж.Ганбаатар: Эхлээд Аудит хариулах уу? 1 номерын микрофон өгье. Дараа нь Эрчим хүчний яам, Уул уурхайн яам, Барилга, хот байгуулалтын яам бэлдэж байгаарай. 1 номерын микрофон өгье. 
 
О.Тэнгис: Д.Тэрбишдагва гишүүний асуултад хариулъя.
 
Хөгжлийн бодлого, төлөвлөлтийн тухай хууль дээр зааснаар урт хугацааны бичиг баримт, дунд хугацаа, ингээд богино хугацааны бодлогын бичиг баримтууд нэгдмэл, цогц, хоорондоо уялдаатай байх ёстой гэдэг хуулийн шаардлага байдаг. Энэ дагуу Төсвийн тухай хуулийн дагуу төсөв бүрдүүлэх, энэ Үндсэн чиглэлийг бий болгох гэхээр үндсэн чиглэл нь дээрх бичиг баримтуудтай уялдсан байх ёстой гээд. Ингээд доод талынхаа тэр хэрэгжүүлэгч байгууллагууд, тэр салбарын яамдуудаасаа хэрэгжүүлэх төсөл, арга хэмжээнүүд гараад явдаг. 
 
Энэ удаагийн 2019 оны үндсэн чиглэлийг батлахад Засгийн газраас 122 арга хэмжээ оруулж ирсэн байдаг.  Улсын Их Хуралд хуулиар эрх хэмжээ нь олгогдсон байдаг боловч тухайн нөгөө бусад хуулиуд дээр байдаг одоо тэр бичиг баримтууд уялдаатай байх ёстой, тухайн хэрэгжүүлэх арга хэмжээнүүд нь техник, эдийн засгийн үндэслэлүүдтэй байх ёстой гээд их олон шаардлагууд байдаг. Гэтэл Их Хурал дээр 15 арга хэмжээ нэмэгдсэн байдаг. 
 
Эдгээрийн нэгдсэн төсөл, арга хэмжээнүүдийн хэрэгжилтийн байдлыг нь харахлаар зэрэг 7 нь үндсэндээ хэрэгжиж чадаагүй байдаг юм. Хэдийгээр Хурлаас оруулсан байдаг боловч гэсэн. 
 
Мөнгөн дүнгийн хувьд тийм их савлагаатай зүйлүүдийг оруулаагүй байдаг. Аудитын дүгнэлт дээр энэ нь болоогүй гэсэн асуудлуудыг гаргаж тавьсан байгаа боловч гэсэн Засгийн газар муу ажилласан гэсэн үг бол ерөөсөө дүгнээгүй шүү. Тухайлбал, Засгийн газрын өрийг өнөөгийн үнэ цэнээр нь авч үзэх юм бол 57 хувиас бага байгаа. Энэ нь хуульд заасан 60 хувиас бага байх ёстой гэдэг шаардлагад нийцсэн байдаг. Инфляцын түвшин төлөвлөснөөр 8 орчим хувьтай байх ёстой. Гэтэл өнгөрсөн 2019 оны гүйцэтгэлээр инфляцын түвшинд 5.1 хувьтай байгаа. 
 
Нийт гадаад валютын нөөц 4.3 тэрбум доллар болсон буюу 22.5 хувиар өссөн байгаа. Өнгөрсөн 2019 онд 800 сая доллароор өссөн байгаа. Энэ нь инфляцыг бага байлгах дээр нөлөөлсөн гэсэн ийм сайн хэрэгжүүлсэн. Засгийн газрын макро эдийн засгийн үзүүлэлтүүд бол Засгийн газрын гүйцэтгэл дээр сайн харагдаж байгаа. 
 
Түрүүний асуулт дээр орж ирсэн. Энэ эдийн засгийн өсөлтийг дэмжих салбаруудын бодлого дээр нь бага оноо тавьчихсан юм бэ гэдэгтэй яг энэ асуулт уялдах юм. Д.Тэрбишдагва гишүүний асуусан асуулт. Тухайлбал, энэ Хүнс, хөдөө аж ахуйн яам, Уул уурхай, хүнд үйлдвэрийн яам, Эрчим хүчний яам, Зам, тээврийн яам гээд энэ гол гол яамнууд нь энэ эдийн засгийн өсөлтийг дэмжих салбаруудын бодлого гээд энэ 5 бодлогынх нь тэр дотор нь гол яамуудаа бүлэглэчихсэн юм байна лээ. Тэгсэн чинь ингээд үнэлгээгээр ингээд ороод ирэхлээр зэрэг нийт 135 арга хэмжээний 70-ыг хувь хэрэгжүүлсэн. Үлдсэн 65 дээр нь хэрэгжээгүйгээр нь аваад үзэхлээр зэрэг 12-оос 5 хэрэгжээгүй. 
 
Ж.Ганбаатар: 1 номерын микрофон 1 минут нэмж өгье. Нэг нэг минут нэмж өгье. Багтаад хариулчихаарай. 1 минут. 
 
О.Тэнгис: Гэх мэтчилэнгээр нийт хийж байгаа ажлууд энэ том том яамдууд дээр байгаатай уялдуулаад ингэж тэр тухайн эдийн засгийн өсөлтийг дэмжих салбаруудын бодлого дээр хэрэгжсэн байдлаасаа ингэж үнэлгээ ингэж гарч байгаа юм. 
 
Ер нь Засгийн газрын үйл ажиллагаа бол аудитаас дүгнэхэд макро эдийн засгийн үзүүлэлтүүд сайн байгаа гэдгийг дахин хэлье. Тэр Оюу Толгойгийн цахилгаан станц, тэр цэвэрлэх байгууламжийг яамдууд нь харуулах ёстой байх гэж бодож байна. 
 
Ж.Ганбаатар: Эрчим хүчний яам 2 номерын микрофон өгье. 
 
Т.Гантулга: Баярлалаа. Манай Засгийн газрыг ажил авахад энэ Оюу Толгойн 450 мегаваттын станцын талаар Олон улсын консерциум тендерт шалгарчихсан. Ажлаа хийхийг нь харж нэлээн гэрээгээр гэрээгээ шахаж нэлээн хугацаа алдсан. Харамсалтай нь хөрөнгөө босгож чадаагүй.  Консорциум задраад дараагийн арга хэмжээнд бид Оюу Толгойтой өөртэй нь ярьж Оюу Толгойг өөрөө станцаа барих талаар гэрээ хэлцэл хийгдсэн боловч Оюу Толгойгоос өгсөн бидний санал маань өнөөгийн зах зээлийн үнээс хэтэрхий өндөр байсан. Ингэж явсаар байгаад бас тодорхой цаг алдсан. 
 
Харин саяхан Монгол Улсын Засгийн газар энэ асуудлыг шийдэж Монгол Улс өөрөө хөрөнгийнхөө үүсвэрийг гаргаж энэ Оюу Толгойг хангах.  Ганц Оюу Толгой ч биш энэ Өмнийн говийн бүсийг хангах нэлээн хүчин чадал өндөртэй цахилгаан станцын эх үүсвэрийн асуудал шийдэгдсэн. 
 
Өнөөдрийн байдлаар станцын техник, эдийн засгийн үндэслэлийг илүү тодорхой болгох, дахин update хийж боловсронгуй болгох энэ шатандаа явж байна. Энэ ажил ингээд Монгол Улс өөрөө хариуцах гэж байгаа учраас шийдэгдээд ажил болоод явна. 
 
Ж.Ганбаатар: Х.Баделхан сайд хариулъя. Х.Баделхан сайдын микрофон өгье. 
 
Х.Баделхан: Баярлалаа. Тэр Төв цэвэрлэх байгууламжийн үнэрийг арилгах талаар нэлээн их ажил хийгдсэн. Өмнө нь энэ хотын хэмжээнд цугларсан 1200 метр куб лагийг шууд аваачаад гадаа асгаад тэр үнэртдэг байсан. Үүнийг бид лаг усгүйжүүлэх төхөөрөмж хийгээд энэ асуудлыг шийдсэн. 
 
Хоёр дахь нь тэнд олон жил хадгалагдсан лаг байсан. 44 карт дүүрэн лаг, санд хуримтлагдсан лаг байсан. Энэ лагуудыг бид бүгдийг нь цэвэрлээд бордоо болгосон. Энэ ажлаа бид хийсэн. Шинэ цэвэрлэх байгууламжийг Хятадын хөнгөлөлттэй зээлийн хүрээнд барихаар тендер зарлагдаад 362 сая доллароор Хятадын компани шалгараад өнгөрсөн жил ажлаа эхэлсэн. 2023 онд ажил нь дуусна. Бүрэн дуусна. Хариулж дууслаа. 
 
Ж.Ганбаатар: Д.Тэрбишдагва гишүүн 1 минут тодруулъя. 
 
Д.Тэрбишдагва: Эрчим хүчний яамнаас ахиад нэг асуудал байна. 
 
Ямар нэгэн хөрөнгө мөнгө шаардахгүйгээр бэлэн төслүүд байгаа шүү дээ. Тухайлбал, Шивээ-Овоо, Тэвшийн говь болон бусад нүүрсний ордыг түшиглэнэ гэсэн. Экспортын зориулалттай том чадлын цахилгаан станц, тогтмол гүйдлийн цахилгаан дамжуулах шугам барих төслүүдийг эхлүүлэх гээд. Энэ ажил ямархуу түвшинд явна? 
 
Бид уг нь ийм ажил хийчих юм бол бид дан импорт биш экспортлох тийм боломжууд байгаад байгаа юм л даа. Энэ дээр ерөөсөө юм хийгдээгүй байх шиг байна. Мөн Монгол Улсын эрчим хүчний хангамжийн найдвартай байдал, өмнөд бүсийн цахилгаан эрчим хүчний өсөн нэмэгдэж байгаа хэрэглээг хангах шинэ эх үүсвэр барих гэсэн ийм хоёр төсөл ерөөсөө энэ дээр ноль хувьтай байна л даа. 
 
Оюу Толгой бол уг нь олон улсын гэрээгээрээ бид чинь өөрсдөө барих ёсгүй л юм байгаа шүү дээ. Рио Тинтогийнхон өөрсдөө барих л ёстой юм. Энэ одоо нөгөө ажлын хэсгийн дүгнэлт энэ тэр дээр тулгуурлаад Засгийн газар энд…/минут дуусав/
 
Ж.Ганбаатар: Эрчим хүчний яам хариулах уу, Уул уурхайн яам. Эрчим хүчний яам 2 номерын микрофон өгье. Т.Гантулга сайд. 
 
Т.Гантулга: Д.Тэрбишдагва гишүүний асуултад хариулъя. 
 
 Шивээ-Овоог түшиглэсэн том хүчин чадлын станцаар эрчим хүч экспортлох энэ асуудал Монгол Улсын Засгийн газрын үйл ажиллагааны хөтөлбөрт орсон. Энэ бол их төвөгтэй асуудал. Тэгэхдээ үүнийг ямар ч байсан 10 жил яригдсан төсөв урагшаа том алхсан. Өөрөөр хэлбэл Хятадын талтай бид ярьж байгаад дөрвөн том ТЭЗҮ хийгдсэн. Энэ ТЭЗҮ эрчим хүчний мэргэжлийн байгууллагуудаар хянагдаад, одоо эргээд Хятадын Шинэтгэлийн хороо болон Эдийн засгийн хөгжлийн яамдаар нь л яриа болоод явж байгаа. Ямар ч байсан техник, эдийн засгийн үндэслэлтэй болсон. Одоо энэ коронавирустэй холбоотой бид дараагийн хийх уулзалт зогсчихсон байгаа. Үүнийг бол ямар ч байсан яриа хэлэлцээр урагшаа яваад одоо энэ асуудал хөдөлнө гэж бодож байгаа. Дараа ирэх дөрвөн жил энэ явахад боломжтой. 
 
Ер нь хэд хэдэн эх үүсвэрүүд баригдахаар заагдсан ч гэсэн хөрөнгө санхүүгийн хүндрэлтэй байдлаас болоод эхэлж чадаагүй юм бол байгаа. Үүнийг эргээд ирэх дөрвөн жилдээ оруулахаас өөр ямар ч арга байхгүй. Концесс нэгэнт хэрэгжихгүй үүднээс эх үүсвэр бидэнд олж чадаагүй байгаа.
 
Ж.Ганбаатар: Гишүүд асуулт асууж дууслаа. Үг хэлэх, санал хэлэх гишүүд нэрсээ өгье. Д.Тэрбишдагва гишүүнээр тасаллаа. Д.Тэрбишдагва гишүүн саналаа хэлье. 
 
Д.Тэрбишдагва: Баярлалаа. Монгол Улсын эдийн засаг, нийгмийг хөгжүүлэх үндсэн чиглэл жаахан цэгцрэх тийшээ хандаж л байгаа л даа. Энэ дээр баяртай байгаа. Тийм ч учраас өнөөдөр бид асуудлыг хэлэлцэж байна.
 
2019 онд ямар ч байсан үр дүн гарлаа гэдгийг хэлэхээр байна. Гэхдээ Хөгжлийн төлөвлөлт, бодлогын тухай хууль дээрээ тулгуурлаж цаашдаа хууль гарсан бол хууль дээрээ тулгуурлаж л энэ үндсэн чиглэлдээ оруулж баймаар байна. Алсын хараа гээд хөтөлбөр гарч ирж байгаа.
 
Тийм учраас одоогийн Хөгжил төлөвлөлт, түүний удирдлагын тухай хууль “Алсын хараа-2050”, цаашдаа гарч ирэх намуудын мөрийн хөтөлбөр дээр тулгуурласан Засгийн газрын мөрийн хөтөлбөр дээр тулгуурлаж үндсэн чиглэлээ хэлэлцэж, тэр дээр нь тохируулж ажлаа хийхгүй бол ингээд сэтгэлийн хөдөлгөөнөөр орж ирээд хэдэн хүнийг лоббидоод, өөрийнхөө тойрог дээр юм уу, салбар дээр юм уу үндсэн чиглэлд баахан юм оруулдаг.  Ямар ч судалгаа, тооцоогүй юм оруулчихдаг.
 
Тэгээд сүүлд нь үндсэн чиглэлийн биелэлт ярингуут нь үнэхээрийн эх үүсвэр байхгүй. Гадна дотнотой хэлэлцээд ярилцаад дөнгөж хийж байгаа асуудал дээрээ тулгуурлаад, дөнгөж эхлээгүй байгаа шахуу асуудал дээр үндсэн чиглэлд тавиулчих л юм бол хэрэгжүүлэх юм шиг. Ингэж ард иргэддээ таалагдах түр зуур ийм ажлыг үндсэн чиглэлд оруулж өгмөөргүй байгаа юм. Үнийг ер нь цаашдаа тун анхаарах ёстой. 
 
Ийм учраас би энэ үндсэн чиглэл хэлэлцэх болгонд Их Хурлын гишүүд минь. Яг үндсэн чиглэлд наадах чинь хөрөнгө мөнгө байгаа юм уу? Засгийн газрын үйл ажиллагаанд орсон юм уу, үгүй юм уу гэж. Ингэж байнга асууж байгаад ингээд л янз янзын юм оруулж ирээд үндсэн чиглэлийн хэрэгжилт дээр нь яг одоо нөгөө ялангуяа гишүүдийн оруулж ирсэн энэ саналууд өөрсдөө сөрөг юм шиг харагдаад, биелээгүй юм шиг харагдаад байгаа энэ ийм байдлыг цаашдаа. Тийм. Үүнийг цаашдаа анхаарах ёстой. 
 
Энэ Монгол төрийн бодлого залгамж шинж чанартай байх ёстой. Тэгээд 2019 оныхоо үйл ажиллагааг бид ингээд дүгнэчихлээ. Ер нь цаашдаа бодит тоон дээр тулгуурлаж. Ер нь Их Хурлын гишүүд судалгаа, тооцоон дээр тулгуурлаж, гарсан хууль тогтоомж дээрээ тулгуурлаж ингэж л хийхгүй бол энэ нэгэнтэйгээ Засгийн газраас орж ирж байгаа баримт бичгийг танигдахын аргагүй өөрчилчихдөг. Орж ирж байгаа хууль дүрмийг танигдахын аргагүй өөрчилчихдөг. Ингэснээрээ хуулийн хооронд зөрчил гардаг, доголдол гардаг ийм юмнууд явагдаад байдаг юм. 
 
Тийм учраас би энэ үндсэн чиглэлийг хэлэлцэж байгаа зөв зүйтэй асуудал. Ямар ч байсан сонгуулийн өмнө үүнийг хэлэлцэж амжиж байгаа нь манай Эдийн засгийн байнгын хороо чухал асуудлыг хэлэлцэж ярьж байгаа нь зөв зүйтэй гэж бодож байна. 
 
Тэгээд цаашдаа эдгээр зүйлүүдээ анхаарч ажиллах ёстой. Манай төрийн байгууллагууд тогтвор суурьшилтай ажиллах ёстой. Их Хурлын гишүүд орж гарч болно. Төрийн байгууллагууд цаашдаа миний хэлсэн эдгээр зүйлүүдийг цаашдаа анхаарч өөрсдийнхөө оруулж ирсэн, Засгийн газраас оруулж ирсэн хөтөлбөр, чиглэлээ хамгаалдаг ийм байж байж л хэрэгжиж явна шүү гэдгийг хэлмээр байна. Баярлалаа. 
 
Ж.Ганбаатар: Баярлалаа. Ажлын хэсгийнхэндээ баярлалаа. 
 
Тэр нөгөө танхимд сууж байгаа ажлын хэсгийнхэнд баярлалаа.  Үндсэн чиглэлийн биелэлт ярьж дууслаа. Байнгын хорооны санал, дүгнэлтийг нэгдсэн хуралдаанд Улсын Их Хурлын гишүүн Д.Тэрбишдагва гишүүн танилцуулна. 
 
Дараагийн асуудалдаа оръё.  
 
Хоёр.”Коронавируст халдварт /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төсөл
 
Асуудлыг танилцуулсан байгаа. Тогтоолын төслийн үзэл баримтлалын талаарх хууль санаачлагчийн илтгэлийг Улсын Их Хурлын гишүүн Б.Баттөмөр танилцуулна. Б.Баттөмөр гишүүний микрофоныг өгье. 
 
Б.Баттөмөр: Дэлхийн 213 оронд хурдтай тархаж Монгол Улсад удаа дараа нэмэгдэн бүртгэгдэж байгаа Коронавируст халдварын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, цахим шилжилт хийх зорилгоор баримтлах төрийн бодлогын чиглэл, хэрэгжүүлэх арга хэмжээг Монгол Улсын Үндсэн хуулийн Хорин тавдугаар зүйлд заасан Их Хурлын бүрэн эрхийн хүрээнд тодорхойлж энэ тогтоолын төслийг боловсрууллаа. 
 
Тогтоолын төсөлд Монгол Улсын урт хугацааны тогтвортой өсөлт дэмжлэг үзүүлж, үүсэх эрсдэлээс хамгаалж, санхүүгийн чадвартай байх, эрүүл, тогтвортой, зохистой засаглал бүхий банкны салбарыг бий болгох, шинэчлэлийн хөтөлбөрийг гаргаж хэрэгжүүлэх, зээл, санхүүжилтийн хүү болон эх үүсвэрийн зардлыг бууруулах, цар тахлын үед төрөөс нийгмийн шаардлагатай хэсэгт хөнгөлөлт, дэмжлэг үзүүлэх, хүн амын эрүүл мэнд, улсын аюулгүй байдлын төлөө эрсдэл гарган тасралтгүй ажиллаж байгаа эмч, эмнэлгийн ажилтан, төрийн зарим тусгай албан хаагчид ипотекийн зээлийн тусгай бүтээгдэхүүн гаргах, жижиг, дунд үйлдвэрлэлийн зээл, төрөөс гарах батлан даалт болон улсын гадаад валютын нөөцийг нэмэгдүүлэх, банкны бус санхүүгийн салбарыг зохицуулах зэрэг арга хэмжээг нэн яаралтай авч хэрэгжүүлэх шаардлагатай байна. 
 
Энэ хүрээнд Засгийн газар, Монголбанк, Санхүүгийн зохицуулах хороо, төрийн бусад байгууллагаас дээрх арга хэмжээг хэрэгжүүлснээр зогсонги байдалд орсон эдийн засгийг дэмжиж, банк, санхүүгийн салбарт эрсдэл хуримтлагдан улмаар санхүүгийн тогтворгүй байдал үүсэх, үндэсний аюулгүй байдалд сөргөөр нөлөөлөхөөс сэргийлэх ач холбогдолтой бөгөөд төрөөс коронавируст халдварт цар тахлын эсрэг авч байгаа бусад арга хэмжээнд дэмжлэг болж харилцан уялдааг хангах юм. 
 
Тогтоолын төслийг боловсруулахтай холбогдуулан Засгийн газар, Монголбанк, Санхүүгийн зохицуулах хорооны хуулиар тодорхойлсон зорилт, бүрэн эрхийн хүрээнд хэрэгжүүлж болох арга хэмжээний цар хүрээг тодорхойлж, холбогдох санхүү, эдийн засаг, хууль зүйн тооцоо, судалгаанд үндэслэсэн бөгөөд тогтоолын хэрэгжилт хамрагдах банкнуудын санал, зээлдэгчийн тоо, төрөөс гарах зардал зэргийг урьдчилан тооцсон болно. 
 
Тогтоолын төсөлд тусгасан эрүүл, найдвартай, ил тод, нээлттэй, олон нийтийн хяналттай, харилцагчид хүртээмжтэй, цахимжсан банкны тогтолцоог бий болгох, банкны зохистой удирдлагын тогтолцоог бүрдүүлж хувийн эзэмшлийн төвлөрлийг бууруулах, банкийг нээлттэй хувьцаат компанийн хэлбэрт шилжүүлэх, банкны хяналт шалгалт, бүтцийн өөрчлөлтийн арга хэмжээний эрх зүйн орчныг сайжруулах, төрөөс хэрэгжүүлж буй орон сууцны ипотекийн хөнгөлөлттэй зээлийн хөтөлбөрийг үргэлжлүүлэх, алт олборлогч аж ахуйн нэгжүүдэд хөнгөлөлттэй санхүүжилт олгох, түүнд шаардагдах санхүүжилтийн эх үүсвэр болон бусад хэлцлээр гадаад дотоод зах зээлээс бүрдүүлэх, энэ чиглэлээр үйл ажиллагаа явуулах, хэлцэл хийх, шийдвэр гаргах бүрэн эрхийг хэрэгжүүлэх байгууллагад олгох, хууль эрх зүйн зохицуулалтыг бий болгох хүрээнд холбогдох хууль тогтоомжийн хууль төслийг боловсруулж Их Хуралд өргөн мэдүүлж бэлтгэлээ.
 
Коронавируст халдварт цар тахалтай тэмцэх, эдийн засгийг дэмжих арга хэмжээтэй холбогдуулан Америкийн Нэгдсэн Улс нь Холбооны нөөцөөсөө 1.3 их наяд долларыг эдийн засагт нийлүүлэх, Европын Төв банкнаас 750.0 тэрбум еврог зөвшөөрөгдсөн хөрөнгийг худалдан авахаар гаргах, Их Британи, Умард Ирландын Вант Улс коронавирустай тэмцэх зорилгоор нэг удаагийн шинжтэй эрх бүхий байгууллагад олгосон хуулийг баталсан байна. 
 
Олон улсын эдгээр туршлагыг харгалзана халдварт цар тахлын улмаас манай улсын санхүү, эдийн засгийн тогтвортой байдал алдагдахаас сэргийлэх, эдийн засгийн өсөлтөд үзүүлэх сөрөг нөлөөллийг бууруулах, эдийн засгийг дэмжих арга хэмжээний агуулгыг энэ тогтоолын төслөөр тодорхойлсон болно. 
 
Уг тогтоолын төслийг хэлэлцэж дэмжиж өгөхийг хүсье. 
 
Анхаарал тавьсанд баярлалаа. 
 
Ж.Ганбаатар: Б.Баттөмөр гишүүнд баярлалаа. Ажлын хэсгийн нэрс өгөөч. 
 
А.Энхжин Монголбанкны Нөөцийн удирдлага, санхүүгийн зах зээлийн газрын захирал. Т.Цэрэнбадрал Санхүүгийн зохицуулах хорооны орон тооны гишүүн дэд дарга, Б.Итгэлсүрэн Санхүүгийн зохицуулах хорооны Банк бус санхүүгийн байгууллагын газрын дарга, С.Цэрэндаш Санхүүгийн зохицуулах хорооны Үнэт цаасны газрын дарга, А.Лувсан-Очир Харилцаа холбооны зохицуулах хорооны Өргөн нэвтрүүлгийн зохицуулалтын газрын дарга гэсэн ажлын хэсэг байна. 
 
Хууль санаачлагчийн илтгэлтэй холбогдуулан асуух асуулттай гишүүд нэрсээ өгөхийг хүсье. Алга байна. Үг хэлэх гишүүд байна уу? Танилцуулгатай холбоотойгоор үг хэлэх гишүүд нэрсээ өгөхийг хүсье. Алга байна. 
 
Санал хураалт явуулъя. Коронавируст халдвар цар тахлын үед санхүү, эдийн засгийн тогтвортой байдлыг хангах эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай Улсын Их Хурлын тогтоолын төслийг хэлэлцэх эсэх асуудлыг дэмжье гэсэн томьёоллоор санал хураалт явуулъя. Санал хураалт. 
 
М.Оюунчимэг гишүүн. Тийм. Санал хэлчих. М.Оюунчимэг гишүүний микрофоныг өгье. 
 
М.Оюунчимэг: Техникийн алдаа гарсан учраас энэ асуудлыг дахиад санал хураалгаж өгнө үү гэж хүсэх байна. 
 
Ж.Ганбаатар: Б.Чойжилсүрэн гишүүн таных болж байна уу одоо. Одоо болчихсон уу? М.Оюунчимэг гишүүний саналаар санал хураалтыг хүчингүй болгоё гэсэн томьёоллоор санал хураалт явуулъя. Хүчингүй болгоё. Өмнөх саналыг. М.Оюунчимэг гишүүний саналыг дэмжинэ шүү. 
 
Санал 60.0 хувиар дэмжигдлээ. 
 
Санал хураалтыг дахин явуулъя. Санал хураалтыг. Улсын Их Хурлын тогтоолын төслийг хэлэлцэх эсэхийг дэмжье гэсэн томьёоллоор санал хураалт явуулъя. Санал хураалт. 
 
Санал 60 хувиар дэмжигдлээ. Гишүүддээ баярлалаа. 
 
Байнгын хорооны санал, дүгнэлтийг нэгдсэн хуралдаанд Улсын Их Хурлын гишүүн М.Оюунчимэг танилцуулна. 
 
Өнөөдрийн хуралдаан өндөрлөлөө. Баярлалаа гишүүддээ. Маргааш чуулганы дараа Байнгын хорооны хурал дахиад яг энэ асуудлаар ахиж хуралдана гэдгийг зарлая. Баярлалаа.
 
Дууны бичлэгээс буулгасан:

